
        
            
                
            
        

    
	Ч. ОЙДОВ

	 НЭГЭН ӨДӨР

	(3 бүлэг, 3 үзэгдэлтэй хошин жүжиг)

“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


НЭГЭН ӨДӨР

	 

	Энэ жүжгийг хөдөө аж ахуйн нэгдлийн бэхжилтийн сэдвээр 1959 онд бичиж, 1963 онд «Их жанжин Сүхбаатар танаа» хэмээх түүвэрт хэвлүүлжээ.


ТОГЛОГЧИД

	1. Лхүндэв — Энгийн малчин

	2. Насандулам — Нэгдлийн гишүүн

	3. Лосол — Мөн нэгдлийн гишүүн

	4. Борбанди — Дарга

	5. Дамба — Нягтлан бодогч

	6. Жалмаа — Нэгдлийн гишүүн

	7. Эрдэнэ — Нэгдлийн гишүүн

	8. Цэмбэл — Шуудан хүргэгч

	 

	Нэгдлийн ерөнхий хорооны гишүүд малчид байж болно. Хангайн бүсийн нэгэн нэгдэл дээр болж буй явдал ажээ.


НЭГДҮГЭЭР ҮЗЭГДЭЛ

	Нэгдлийн санхүүгийн тасалгаа, бичгийн ширээ хоёр, хэдэн сандал, мөн босоо шүүгээ, мөнгөний авдар зэргээр бүрджээ. Энэ тасалгаанаас цааш салбарласан өрөөний хаалган дээр дарга гэсэн том үсэг харагдана.

	 

	Хөшиг нээхэд Насандулам тэр тасалгааг цэвэрлэж байлаа. Гэтэл Лосол сандран орж ирэв.

	 

	Лосол — Алив хө, Насандулам аа, түлхүүрээ өгөөч! Би түрийвчээ дэрэн дороо орхичихсон шиг байна, дотор нь баахан бичиг сачиг байгаа юм сан.

	Насандулам — Авдар дээр тавьчихсан шүү дээ, чи аваагүй юм уу?

	Лосол — Харин тэгээд л мартчихжээ. Одоо өнөө нярав, нягтлан нар ирнэ. Эртхэн шиг тооцоогоо бодуулчхаад, явах эмхлэх ажил их болно.

	Насандулам — Үгүй чи чинь гэнэтхэн өвчтэй юм шиг яаруу сандруу болчхоод орж ирдэг чинь юу билээ?

	Лосол — Яарахгүй бол тун болохгүй чухал хэрэг гараад байна. Бушуу түлхүүрээ аль!

	Насандулам — Юу болчих нь тэр вэ?

	Лосол — Их сонин сайхан юм болох нь шиг байна.

	Насандулам — Би мэдэж болохгүй зүйл үү? 

	Лосол — Уг нь чамд битгий хэлээрэй гэсэн юм.

	Насандулам — Надад битгий хэлээрэй гэсэн юм бий?

	Лосол — Тийм ээ, би хэлэхгүй гэсэн юм.

	Насандулам — (Айсан мэт) Яагаа вэ? Хүүгээс сураг дуулдана уу?

	Лосол — Үгүй, их сайхан юм болох юм.

	Насандулам — Нялх хүүхэд хуурч байгаа юм биш дээ, Лосол минь. Чи надад ингэж ярих гэж.

	Лосол — Уг нь чамд хэлэхгүй гэж ам өгсөн юм.

	Насандулам — Яагаад тэр вэ?

	Лосол — Одоо хэлэхээс дээ. (Сэмхэн) Чи мэдэж байна уу? Эд өнөө орой чиний 50 насны ойг тэмдэглэх юм гэнэ. Тэгээд үүнийгээ урьдаар чамд мэдэгдэлгүй байж байгаад ажил тарсан хойно улаан буланд урьж аваачаад хурал цуглаан хийж шагнал магнал өгч сүйд болох юм байх.

	Насандулам — Юу? Нээрэн үү?

	Лосол — Нээрэн байлгүй яах вэ дээ, чи намайг хэлсэн гэж мэдэгдэж болохгүй шүү, огт сэжиг аваагүй юм шиг л байх хэрэгтэй.

	Насандулам — Үгүй тэгээд би яадаг билээ, Лосол минь?

	Лосол — Харин тэгээд л би сандарч явна. Яах юу байх вэ, юм бэлтгэе, амьтан ах дүүгээ урья. Алив түлхүүрээ. Одоо өнөө нярав, нягтлан нар ирнэ. Бушуухан дансаа бодуулж мөнгөө аваад тэдэн шиг бас л сэмхэн жаал зугаа юм бэлтгэчихье.

	Насандулам — Тэгье. Ээ харла аа. Би мөнгөө хугацаатай банканд хадгалуулчихсан.

	Лосол — Миний авах мөнгө хүрэлгүй дээ.

	Насандулам — Нярав, нягтлан хоёр өчигдөр нэг юманд явмаар шиг л ярилцаад байсан. Мөд ирэхгүй дээ

	Лосол — Хаашаа явсан юм бэ?

	Насандулам — Түүнийг нь би анзаараагүй.

	Лосол — Үгүй тэгээд яах юм бэ? Ингээд л бас саад.

	Насандулам — Ажил ч дууслаа, би явъя. Харьж түлхүүрээ аваад ирье. Чи даргыг хүлээж байгаад цохолт мохолтыг нь гүйцээж ав.

	Лосол — Нээрэн тэгье.

	(Жалмаа ирэв)

	Жалмаа — Сайн байцгаана уу? Лосол гуай та хэзээ ир ээ вэ?

	Лосол — Сайн байна хүүхээ. Би өчигдөр ирсэн. Эрдэнэ бид хоёр хамт ирсэн шүү дээ.

	Жалмаа — Аа тийм үү? (Насандуламд) Манай Насандулам гуай гэдэг гялалзаад л...

	Насандулам — За энэ чинь хөгшин хүнийг шоолох нь уу?

	Жалмаа — Үгүй хаанаас даа, нээрээ л гялалзаж байгааг чинь хэлж байна. Та мөд мэднэ дээ.

	Насандулам — Юуг мэднэ гэж?

	Жалмаа — Нэгэн юмыг...

	Насандулам — За битгий галзуур! Та нар эндээ байна биз?

	Жалмаа — Би даргыг хүлээнэ, Насандулам гуай.

	Насандулам — Тэднийг иртэл эзэнгүй орхиж болохгүй шүү.

	(Насандулам явав)

	Лосол — (Хэсэг дуугүй байснаа) Жалмаа, чи тэр Эрдэнэдээ хэлмээр юм даа. Тун тусгүй хүүхэд байна шүү.

	Жалмаа — Аа яагаа вэ?

	Лосол — Хамт байгаа биднийг элэг бариад тэгж байгаа юм уу? Эсвэл олны хөрөнгө хамаагүй гээд ингэж байгаа юм уу? Нэгдлийн нэг сайхан үрээг зүс хүйс нь адилхан тийм нэг муу юмаар сольчихсон байна билээ. Энэ ч яалаа гэж зүгээр өнгөрөх вэ дээ, нэлээд юм болж таарна даа.

	Жалмаа — Тэр чинь ямар миний Эрдэнэ биш дээ. Та тэр Эрдэнэдээ гэж ирээд л өмчилдөг нь юу бил ээ?

	Лосол — Би чамайг түүнд хэлж сануулах учиртай хүнийг нэг л гэж боддог юм.

	Жалмаа — Харин яршиг байна даа. Ямар ч учир байхгүй шүү. Лосол гуай та тэгж битгий дэмий яриад байгаарай. (Бяцхан толинд нүүрээ харан үс зүсээ янзална).

	Лосол — Аа тийм болчихсон бол надад хамаа алга. Ер нь хэнд ч хамаатай юм биш дээ.

	(Жалмаагийн царай зүсээ тольдон байгааг эгдүүцэн харж байтал Борбанди ирэв. Жалмаа ичингүйрэн толио нуув. Лосол угтан босов)

	Борбанди — Сайн байна уу, Лосол гуай? Та өчигдөр орой ирсэн гэв үү?

	Лосол — Тийм ээ, дарга аа, өчигдөр ирсэн л дээ, тэгээд...

	Борбанди — За, за одоо хоёулаа уулзъя.

	(Өрөөгөө түлхэнэ)

	Жалмаа — Би тантай түргэн нэг уулзаад гарах уу, дарга аа, ердөө л нэг минут.

	Борбанди — (Инээн харж) Ээ дээ Жалмаа минь, намайг залхаах нь байна шүү.

	Жалмаа — Үгүй нээрэн залхаахаас нааш салахгүй шүү.

	(Тэр хоёр цаад тасалгаанд оров)

	Лосол — (Хойноос нь) Зүгээр л дураараа дайраад орчдог байна шүү. Бүү үзэгд, арай ийм тийм учиртай болоод байгаа юм биш байгаа даа, та минь. Эрдэнэ нь даргатай хардах маягтай сүйд болоод л, яриа цухуйлгаад л байсан, тэгвэл ч муухайн цаагуур муухай хэрэг болно шүү.

	(Эрдэнэ ирнэ)

	Эрдэнэ — Сайн унтав уу, Лосол гуай? Дарга байна уу?

	Лосол — Сайн унтлаа. Дарга уу? Байна аа.

	Эрдэнэ — Та уулзаагүй байна уу?

	Лосол — Уулзаагүй л байна.

	Эрдэнэ — (жаахан дуугүй байснаа) Тэр ганц морины тухай та ярихгүй биз дээ?

	Лосол — Уухай, тэгээд чамтай хуйвалдсан хэрэг болох уу? Чи ер нь юу ярих гээд байна хө!

	Эрдэнэ — Яах вэ дээ. Нас зүсээрээ, им тамгатайгаа байгаа юм чинь хэн юү ч гэж гүтгээд нэмэргүй байх.

	Лосол — Тэгээд чамайг ахлагч бид хоёр гүтгэсэн болж байна уу даа! Тэр үрээний чинь тамгыг хэдхэн өдрийн өмнө дарсан нь үзтэл илэрхий байна шүү дээ. Гэтэл нэгдэл хэдийд шинэ агтаа тамгалууллаа. Харин манай тоонолжин тэмдгийг авсан хүн чинь яаж хувиргаа бол доо (Бодож). Аа тэр чинь тамгагүй юм байх нь байна шүү. Нээрэн тийм, сүүлд ирсэн юм.

	Эрдэнэ — Та хоёр, мөн хачин юман дээр самуурч байна даа! Лосол гуай самуурах нь ч яах вэ. Харин зүгээр мөрөөрөө яваа намайг муу нэртэй болгочих гээд байдаг чинь л томоотой улсад тусгүй юм даа.

	Лосол — Үгүй хүүхээ, тэр үгүй болчихдог үрээг чинь сайн мэдэх хүн бид хоёроос гадна, энэ нэгдлийн ерөнхий хорооны гишүүдийн дотор ч бий шүү дээ. Чи ийм улаан цагаан юман дээр улайрч мэлзээд яах нь вэ?

	Эрдэнэ — (Шийдсэн мэт) Яах вэ дээ, яах вэ, та нар тэгээд л нэгдлийн дарга нар болоод, ерөнхий хороонд мэдэгд. Юу олж иднэ вэ, ид (цаад өрөөнд Жалмаагийн инээх сонсогдоно). Жалмаа энд байгаа юм уу даа? (Хаалганы завсраар шагайж яриаг нь сонсох гэж оролдоно). Их хөгжөөнтэй яриа болж байх шив?

	Лосол — Яаж байгаа юм бэ чи, албан газрын үүд хаалгаар хамаагүй шагайж үг яриаг нь сонсох гээд байдаг. Гадаадын тагнуул уу?

	Эрдэнэ — (Омогтой эргэж) Юун тагнуул, та ер нь юу гэж дэмий яриад байна аа, энд чинь их сонин үзэгдэл, хүний нүднээс ч далд тоглодог үзэгдэл тоглож байна.

	(Гэтэл Жалмаа туйлын хөгжилтэй гарч ирээд даргын тасалгааны үүдийг хаахдаа нүүрэнд нь ихээхэн аальгүй байдал тодорсноо, Эрдэнээг сая олж харав)

	Жалмаа — Лосол гуай, таныг ор гэж байна.

	(Лосол оров)

	Эрдэнэ — Борбанди та хоёр юу яриа вэ? Чи чинь нарийн бичгийн дарга нь бол оо юу?

	Жалмаа — (Омогтой дууг нь огт тоохгүй) Би юм гуйсан юм.

	Эрдэнэ — Тэр гуйсан юмыг чинь, харин элбэг дэлбэг өг өө биз дээ?

	Жалмаа — Ямар юмыг?

	Эрдэнэ — Чиний гуйсан юмыг!

	Жалмаа — Тэгэлгүй яах вэ дээ, аль чи тэр алчуур өгөөд орхи.

	Эрдэнэ — Чи ер нь битгий л тоглоом хийж дарлах гээд байгаарай.

	Жалмаа — Чамайг дарлахдаа яасан юм бэ? Аль тэр алчуур!

	Эрдэнэ — Аа бүр яасан юм бэ гэж хүртэл асуухаар болчхов уу! Миний ингэж явах чиний байж байгаа хоёр мөн таарч дээ.

	Жалмаа — Яршиг байна даа харин, юу юу ч болоогүй байж бүр толгойг минь мэдээд, хардаж жөтөөрхөх болох нь ээ. Чи зүгээр тэр Цэмбэлийгээ л хардаж жөтөөрхөж бай!

	Эрдэнэ — Чи ч гэсэн намайг Цэмбэлтэй хардаж байна шүү дээ.

	Жалмаа — Хүүе үгүй шүү! Чамайг хардаад яах юм бэ? Чи түүнтэйгээ л цаашаа харвал над бүр сайн. Алчуурыг минь өгөөч, хар хүн гуай.

	Эрдэнэ — Тэгж ярихгүй шүү хүү минь, тэс хөндлөн ярина. Чи зөвхөн хардаж жөтөөрхөөд зогсоно гэж бодож байна уу? Цаашдаа их юм болно гэж мэдээрэй!

	Жалмаа — Гайгүй ч байна даа нохой долоо! Цаашаа юу болдог сон бол, хар хүн гуай?

	Эрдэнэ — Чи тэгж ам асууж л бай. Борбанди та хоёрын явдлыг би мэдээд л байна. Энэ чинь сүүлдээ тун эвгүй юм болж дуусна гэдгийг ойлгох хэрэгтэй. Би чамайг хайрласандаа тэгж байна.

	Жалмаа — (Тохуурхан инээж) Ямар хайр тийм байдаг юм бэ? Би мэдэхгүй юм.

	Эрдэнэ — Хар хаанаас гардаг юм бэ? Чи мэдэх үү? Хайраас гардаг юм! Хайр янаг гэдгийг чи мэдэх үү? Энэ чинь заримдаа их муухай юм болдог юм шүү. Чи Отелло гэдэг жүжгийг мэднэ биз. Би түүний чинь Отелло нь болно доо, энэ алчуурыг хэн өгсөн бэ?

	(Лосол үүдээр шагайв)

	Лосол — Эрдэнэ ээ, чамайг наашаа ороод ир гэж байна.

	(Далд оров)

	Эрдэнэ — За та нар намайг илбэж мууг минь үзэх гэж байна уу? Ингэнэ ч гэж мэдэж байсан юм.

	(Даргын тасалгаанд оров)

	Жалмаа — Аль тэр алчуур (Хэсэг дуугүй байснаа). Энэ өвчит чинь даргад намайг хардаж учиргүй дэмий юм ярих вий дээ! Нээрэн ч надад хайртай юм шүү, энэ чинь. Хайртайдаа л ингэж хардаж байгаа юм. Үгүй, өөрт нь дуртай тэр Цэмбэлтэйгээ л ийм болоосой доо зайлуул (Очиж чагнана). Юу ч ойлгогдохгүй юм. Борбандийн намуухан сайхан яриа нь, юу ярьж байгаа нь мэдэгдэхгүй сонсогдоод байна. Үг ярьж байгаа нь хүртэл сайхан шүү. Ай даа миний толгой бүр эргэчихжээ. Үгүй энэ муу золигийн Эрдэнэд ингэж дурлах нь яагаа вэ! Тэгвэл ямар ч зовлонгүй боллоо шүү дээ (Санаа алдаж). Аа та минь, эмэгтэй хүний зовлон бас их юм даа. Дурлаж хайрлаж байгаагаа ч шууд хэлчхэж чадахгүй. Эрэгтэй хүн бол яах вэ дээ. Энэ муу золигийн Эрдэнэ шиг аргадаж нэг үзээд л болохгүй бол айлгаж нэг сүрдүүлээд, болохгүй бол... (Дуугүй болно) Борбанди хүүхнүүдэд яаж дурладаг бол?! Лав л Эрдэнэ шиг эвгүй биш дээ. Яасан ч биш! За Жалмаа чи юү гээд л бас үг хэл чирээд явна гэж хэлэх бүрдээ л нэг учиртай хараад байх шиг санагдах юм. Тэгэхээр нь урдаас нь мөн л учиртай харц, сайхан инээд, яриа хөөрөө бүх талаараа би танд дуртай шүү дээ гэж хариу өгөөд байхад огт ойлгохгүй донгио юм шиг л байх юм. Ойлгосон ч намайг тоохгүй байгаа юм уу? Үгүй тоохгүй ч биш шүү. Надтай их эелдэг сайхан харилцдаг, надад ердөө ч уурлаж уцаарладаггүй. Ер нь хэнд ч уурлаж уцаарладаггүй шүү дээ. Ер нь хэнд муухай аашилж байсан юм бэ? Гэвч хүн чинь дургүй хүнтэйгээ нэг л өөрөөр харьцдаг шүү дээ. Би тэгэхэд Борбандийн байдлаас нэг ч тийм юм олж хараагүй.

	(Лосол, Борбанди, Эрдэнэ нар гарч ирэв. Эрдэнэ нэлээд хулчгар царайтай болчсон байна)

	Борбанди — За та нар, ингээд нягтлан бодогчтой уулзаж, тооцоогоо хийцгээ л дээ. Аа өнөөдөр чинь үдээс өмнө нярав, нягтлан хоёр агуулахад ажиллаж байгаа юм байна. Тийшээ очвол зүгээр байх аа. Эрдэнийн ярьсныг бид жич шийднэ. Юу ч болсон тооцоогоо бодуулж бай.

	Эрдэнэ — Би тэгээд яах вэ, адуун дээрээ гарах уу?

	Борбанди — Өнөөдөр үдээс хойш, ерөнхий хорооны гишүүдийн хурал болно. Түүгээр л хэлэлцэж байж шийдвэрлэнэ байх даа. (Жалмаад) Чамайг бас тэр хурлаар шийдвэрлэнэ. (Лосолд) Та тэгээд хэдийгээр буцах санаатай байна.

	Лосол — Энэ хэрэг л бүтвэл төв дээр байгаад юугаа хийх вэ дээ.

	Борбанди — Та нар шиг хашир улсад би юу гэж хэлэх вэ дээ. Аа бас өнөө орой болох юмыг мэдсэн биз дээ?

	Лосол — Дарга минь, би бас баярлаад барахгүй байна.

	(Насандулам ирэв)

	Борбанди — За ийм байна даа.

	Насандулам — Харих нь уу, хүү минь?

	Борбанди — Үгүй, үгүй би өөр газар очно.

	(Явав)

	Лосол — (Насандуламаас түрийвчээ авч) Хэн ч үгүй, явъя. Нярав, нягтлан хоёр агуулах дээр байна гэнэ. Мөд ирэхгүй байх (Эрдэнээд) Явах уу?

	Эрдэнэ — Харин ээ, би ч эргэж явах, үгүй хоёрынхоо шийдийг л дуулж байж болно байгаа даа.

	Лосол — Дэмий юман дээр мэлзэж даргад мадлуулах юм даа. Биднийг даргад ярихаас өмнө, бусад гишүүдийн сонор сэрэмжээр чиний хийсэн ажил бүр нэгд нэгэнгүй мэдэгдсэн байна шүү дээ. Одоо тэр намайгаа буц аа буц аа!

	Эрдэнэ — Буцна буцна. (Өөртөө) Үгүй мөн хачин юм даа. Яагаад эд бүгдийг нь мэдчихдэг билээ. Ээ тэр муу Цэмбэл хэлсэн байж болох юм. Тэрүүнийг шуудан хүргэж очиход л энэ яриа гарч байсан.

	Лосол — (Эрдэнэд) Би явлаа (Явна).

	Насандулам — Лосол оо, зуухан дээр цай тавьчихсан шүү, халуун байгаа.

	Лосол — За за!

	Эрдэнэ — (Жалмаад) Чи явахгүй юу?

	Жалмаа — Хаашаа?

	Эрдэнэ — Надтай хамт

	Жалмаа — Яршиг байна даа, харин.

	(Эрдэнэ явав)

	Насандулам — Чи ер нь, ямар ажилтай болоод л энэ албан тасалгаа сахиад байдаг бол оо вэ?

	Жалмаа — Хэрэгтэй болоод тэр байхгүй юу даа, Насандулам гуай! Хэрэг хэрэгтээ хэтэрхий чухал юм аа.

	Насандулам — Тэгээд ингэж худлаа ажилсаг зан гаргаж суухаар харьж тэр муу дүүгийнхээ хоол ундыг хийж өгөөч.

	Жалмаа — Нээрэн, одоо ирэх болж байгаа шүү (Явна).

	Насандулам — Завсарладаг цаг болчих нь энэ үү? За юу ч гэсэн ажлаа хийчихье. Үгүй нээрэн, сэтгэл нэг хачин хөөрчхөв байна. Амьд явна гэдэг чинь мөн хачин юм даа, ёстой л алтан аяганаас ус ууж явна даа.

	(Шүүр барин хог тоосоо шүүрдсээр даргын тасалгаанд оров. Хаалга цохих чимээ сонсогдоно. Дахин дахин цохисоор Лхүндэв орж ирлээ. Нэгэн хэсэг гайхан зогсоно).

	Лхүндэв — Нэг ч хүн байдаггүй (Цаад тасалгааг харж). «Дарга» Дарга нь энд байдаг юм байж. Санаснаас овоо тохилог албан байртай нэгдэл байна. За миний ирсэн хэрэг юу болдог бол, хоёрын хоёр нэгийг эрхбиш олж авч чадна байгаа гэж бодох юм. Манай тэр муу хөгшин ч дээ зайлуул, нэгдэл ийм сайхан болно гэж, тийм сайхан болно, тийм их ирээдүйтэй мэрээдүйтэй гэж ирээд л мянга түмэн юм яриад ухуулаад л байхаар бүсгүй хүн богино жолоотойдоо том гэгчийн молиго үмхээд л тавиад орчихсон хэрэг. Одоо сэтгэл санаанд нь эрхбиш юм орж байгаа, харин Лосол энд байгаа сураг байсан. Тэр ч нэгдэлд тийм амархан орчмооргүй хүн сэн дээ, яасан ч ороогүй байх аа. Үгүй энэ олон амьтан ер нь яагаад л нэгдэл нэгдэл гээд байна вэ дээ. Тэд үнэхээр нэг давуу сайн талыг нь олж мэдээд, харж үзэж байна уу (Удаан бодно). За ингээд ямар ч гэсэн Лхүндэв энэ нэгдэлтэй амьдралын давуу талыг маргалдаж, ерөнхийдөө хүн булаацалдах болох нь ээ дээ. Булаацалдах ч юу байх вэ дээ, би л хүнээ олж авбал боллоо. (Даргын тасалгааг харж) Хүн түжигнээд байна уу даа?!

	(Насандулам гарч ирэв)

	Насандулам — (Цочсон мэт болсноо) Сайн байна уу, Лхүндэв ээ?

	Лхүндэв — (Санамсаргүй уулзсандаа самгардаж) Сайн байна аа. Сайн байна уу? (ханцуй гараа засна).

	Насандулам — (Мөн золгохоор бэлтгэж) Амар байна уу?

	Лхүндэв — Амар сайн байна уу? За бие тэнхээ сайн? Тарган тавтай өвөлжиж байна уу даа? Чи чинь нэгдэлд ор оо юу?

	(Сууна)

	Насандулам — Аль хэдийн орсон. Бие сайн, мал сүрэг тавтай л байна даа. Үгүй мөн сонин хүн үзэгдэх шив дээ.

	Лхүндэв — Мөн, мөн, за ашгүй дээ (Гаанс, тамхи гарган). Нутаг ус хол болохоор бие биеийнхээ бараа сургийг мэдэж дуулахгүй юм даа. Нэгдлийнхэн бий биз дээ?

	Насандулам — Ойрын хоёр гурван өдөр, төв дээрээ байцгааж л байна. Өдрийнхөө цайг уухаар завсарлав уу даа янз нь. Манай энд чинь яг л хот төв газрын журмаар ажилладаг юм шүү дээ.

	Лхүндэв — Уухай, уухай.

	Насандулам — Та манай нэгдлийнхнээр яах нь вэ, нэгдэлд орох нь уу?

	Лхүндэв — (Зэвүүцэж) Хээ цэс, үгүй, үгүй. Амьтан хүнтэй уулзах юм уу гэж бодсон юм. Лосолыг энд байдаг гэж дууллаа.

	Насандулам — Ээ энд бий, сая эндээс ойрхон нэг юманд явчихлаа.

	Лхүндэв — Манай Лосол одоо мөн нэгдэлд орчих нь тэр үү?

	Насандулам — Хөөрхий дөө, бүх насаараа ганц бие, хурааж хуримтлуулсан хөрөнгө зөөр байхгүй, айл айл хэсэж зарагдаж дэмий тэнэж явахаар, түүнд аштай юу даа, нэгдэлд ороод нэг ажил хийсэн нь. Нэгдэлд адуу маллаж байгаа л даа.

	Лхүндэв — Мөн, мөн! (Бодож) Лосол нэгдэлд орчихлоо гэж үү дээ. Тэгээд эндээ дуртай юм уу?

	Насандулам — Дуртай л байдаг байгаа даа.

	Лхүндэв — Мөн ч ухаантай толгой сон доо, зайлуул. Тэгээд нэг, нэгдлээс ашиг олно гэж бодож ээ дээ. Чи гэдэг чинь галч цэвэрлэгч хэрэг үү?

	Насандулам — Юм юм л хийж байна даа. Хажидын бие сайн биз дээ?

	Лхүндэв — Хэ, Насандулам минь, би чинь ганцаараа болчихсон шүү дээ. Угийн бие муутай, өвчин хууч ихтэй юм сан даа, зайлуул, өнгөрсөн хавар талийгаач болчихсон.

	Насандулам — Ээ харла аа, тэгсэн үү, иш хөөрхий дээ.

	Лхүндэв — Тэгээд би гэдэг нэг хүн яах учраа олохгүй болчхоод, юү ч гэсэн таньдаг мэддэг та нартайгаа уулзъя, нутаг усаа үзье гэж ирлээ дээ. Дамба бий биз дээ? Эндхийн нягтлан гэв үү?

	Насандулам — Тийм ээ, эндхийн нягтлан бодогч, одоохондоо өөр газар ажиллаж байх шиг байна.

	Лхүндэв — Бие нь сайн биз дээ?

	Насандулам — Сайн, сайн! Гэр орныхон ч сайн. Нэгдлийн төв дээр өвөлжиж байгаа.

	Лхүндэв — Мөн, мөн, Дамба намайг дурсаж ярих юм уу даа?

	Насандулам — Ярьдаг юм аа зайлуул. Өнөө Лхүндэв амьд байгаа даа, нэг уулзаж ярих юм сан гээд байдаг юм.

	Лхүндэв — Тэгээд энэ нэгдэлд чинь өөр хүн хэн хэн байгаа вэ?

	Насандулам — Өнөө л хуучин бидний хамтрал гэж байсан шүү дээ, тэр чинь л босоод ирсэн юм шиг хэвээрээ. Хүмүүс нь л гэм нь «Шүрэн шүдтэн», «Сувдан толгойтнууд» болж дээ, за тэгээд ганц нэг өөр айл бий дээ.

	Лхүндэв — Ээ чааваас, тэр л хамтрал хэвээрээ хэрэг үү? Тэгвэл ч юу гавих вэ дээ.

	Насандулам — Үгүй их ондоо шүү, түүнтэй зүйрлэх юм юү ч байхгүй.

	Лхүндэв — Би гадарлаж байна даа, хашир хүн юу андах вэ, урьдын л өнөө коммун, хамтралыг анхандаа юү гэж сайхан магтаж ярьж байлаа, эцэстээ яаж тарлаа, яг л тийм юм болно.

	Насандулам — Тэгвэл ч харин тан шиг хүнд л ашигтай болно доо. Тэр ядуу арчаа муутай хамтралын хөрөнгө малаас та мөн их олж шингээсэн дээ.

	Лхүндэв — Хүүе Насандулам аа, чи юү ярьж байна аа? Бид хоёр, нийлүүлсэн хэдэн малаа тоо л толгой нэртэй юм олж авснаас биш, өөр юү ч аваагүй шүү дээ.

	Насандулам — Одоо надаас нуух нь уу даа? Та тэгэхэд тэр хамтралын юмнаас ингээд ингээд авъя гээд л ашиглаад л, амьтан хүнд худалдаад л солиод л байсан шүү дээ. Та түүнийгээ бүгдийг нь ярьдаг сайн (гээд санаа алдаж) Тийм хүн тэр хамтралд олон байсан байлгүй дээ, тийм юм чинь ч яаж тогтож байж чадах вэ дээ гэж би одоо боддог юм.

	Лхүндэв — Нээрэн тэр үед тиймэрхүү явдал болж байсан даг шүү. Ер нь Насандулам минь бид хоёр тэгэхэд дэмий салжээ дээ?

	Насандулам — Би салаагүй, та хаячихсан шүү дээ. Та бид хоёр угаасаа ядуу айлын хүүхдүүд сэн, тэгээд гэр бүл болоод та ч анхандаа намайг их л хайрлаж, ёстой л эхнэр нөхөр хоёр шиг хамаг юмаа ярьж хэлэлцэж байдаг сан. Тэгэхэд би таныг буруу ажил хийж байна гэж огт боддоггүй байсан маань, ганцхан итгэж хайрласандаа л тэгж боддог байж шүү. Тэгээд бид хоёр хөрөнгөтэй ч болсон, амьдралтай ч болсон. Одоо нэг аятайхан амьдрах нь дээ гэж бодож байтал та намайг давхар биетэй байхад минь хаячаад Хажидтай суугаад яваад өгсөн.

	Лхүндэв — Залуу насны алдаж осолдохын алиныг тэр гэх вэ дээ! Тэгээд чи минь ямаршуу байна даа, нэгдэлд ороод яаж байна?

	Насандулам — Яах вэ дээ, сайн л байна. Зунд нь сааль саагаад, өвөлд нь нэгдлийн төв дээр иймэрхүү ажил хийгээд л урьд үзээгүй юмаа л үзэж сууна. Дулаан аятайхан байшинд суучхаад л радио чагнаад л, өдөртөө хэд хэд хоол хийж идээд, ёстой л нэг жаргаж сууна. Тэгсэн ч үргэлж малын хойноос дагаж сурчихсан болоод энэ маань бас л уйтгартай юм. Хөдөө малын суурь дээр гаргаж өгөөч гэж гуйсан чинь, бас нэг үйл үртсэнд хүний дор ордоггүй маань саад болоод малчдын дулаан хувцас хийнэ, оёх шидэх юм нь гүйцэгдэхгүй, тэгээд хэдэн хүүхнүүд, хүүхнүүдээ ч алд даа, бидэн шиг юмнууд, тэр бүгд онгорхой цоорхойг нь хадаж шидэж суудаг юм.

	Лхүндэв — Тэгээд хэр зэрэг хөлс хүч авдаг юм бэ дээ?

	Насандулам — Хийснийхээ хэрээр л авна даа. Хөдөлмөр өдөр гэж байдаг юм. Хөдөлж л байвал тэр чинь мөнгө гэсэн үг, одоо миний хийж байгаа энэ ажил ч хөлс хүч, нэг утас нийтгээд тавьчихсан ч ажил болчихно. Сайхан юм аа, сайхан юм. Урьд нь хэзээ тийм байлаа даа. Өдөр болгон хийдэг ажлаа хийсээр л байтал тэр чинь өдий төдий ажлын бүтээл болоод л явчихыг нь би өөрөө ч мэддэггүй байлаа. Би энэ намар 609 кило мах авсан над шиг ганц хүнд барахын аргагүй юм. 25 кило ногоо, за тэгээд л сүү, цагаан идээ, бие мөнгө 800 гаруй, би түүнийгээ банканд хадгалуулчихсан. Манай дарга гэж нэг хүүхэд, үгүй хүүхэд гэнэ шүү даргыгаа, дарга маань "За Насандулам гуай, та мөнгөө хадгалаад л бай, би таныг Зөвлөлт улсад юм уу, цаашаа ямар ямар улс байдаг билээ. Польш, Унгар, за энэ улсуудын нэгэнд явуулж амруулна" гэх юм. Яах вэ, би ч явна гэж бодож байгаа.

	Лхүндэв — Тэгж мөнгөө дэмий сүйтгээд яах юм бэ? Ямар гай болоод байгаа юм биш, хэзээ ч хэрэг болно шүү дээ.

	Насандулам — Би түүгээр яах вэ, ганц хүү маань надаас юм горьдох нь байтугай над мөнгө төгрөг үргэлж явуулж байдаг. Намар ирээд нэгдлийн даргатай яриад л, "Нээрэн, ээж ээ, та нэг тийшээ, сэтгэлдээ таарсан газар явж амар, юм үз, нүд тайл" гэх юм.

	Лхүндэв — Чи ч тэгвэл жаргаж ээ, хүү маань одоо хаа юү хийж байгаа билээ дээ, намайг дурсаж ярьдаг уу даа?

	Насандулам — Эцгээсээ гэдсэнд хаягдсан амьтан чинь таныг яаж таних вэ дээ. Юү ч гэж дурсаж ярих вэ. Энэ говь руу бас нэг нэгдэлд, их ч малтай нэгдэлд юм байх, үгүй манай хүү бас хачин амьтан шүү, хүний эмч болохгүй заавал малын эмч болоод түүнийг нь хэлж загнахаар харин урдаас "та өөрөө мах иддэггүй юү?" гэж байхгүй юү?

	Лхүндэв — Одоо чинь нээрэн хорь их гарчихсан хүүхэд байна шүү. Намайг огт танихгүй дээ, би багад нь л хоёрхон үзсэн.

	Насандулам — Яаж таних вэ дээ, нэрийг чинь мэдэхгүй. Миний нэрээр овоглож явдаг юм.

	Лхүндэв — Амьд явна гэдэг үзээгүй юмаа л үзэж, санаагүй юмаа л санах болдог юм байна даа. Би чамтай уулзаж ярих чухал хэрэгтэй ирсэн дээ.

	(Дамба ирэв)

	Дамба — (Лхүндэвийг анхааралгүй) За ажил тайван л байна уу, Насандулам аа? (гэснээ Лхүндэвийг ажиглан дуу алдан) Үгүй энэ чинь Лхүндэв зогсож байна уу даа. За энэ чинь яадаг хэрэг вэ, золгодог хэрэг үү?

	Лхүндэв — Би чамайг чинь танихгүй нь гэж бодлоо шүү. Амар сайн байна уу?

	(Золгоно)

	Дамба — Иш, за тэгээд бие тэнхээ ханги данги. Манай үүгээр яаж нэг үзэгдэв дээ?

	Лхүндэв — Сайн, сайн. Зориглож зориглож л нэг гарлаа даа.

	Насандулам — Лхүндэв та, манайхаар очно биз дээ? (цонхоор зааж) Тэр дөрвөн байшингийн хамгийн урд талын байшин шүү. Баруун талынх нь хаалгаар ордог юм.

	Лхүндэв — За, за одоохон би ингэсгээд очъё.

	(Насандулам явав)

	Дамба — За тэгээд сонин аятай юу байна даа? Өтөлж хөгширсөн нь ч гайгүй шив дээ.

	(Тамхилна)

	Лхүндэв — Юу байх вэ дээ. Муу нөхөр чинь муу муу, өнөө муу ханиа алдчихсан.

	Дамба — Хээ тоогүй дээ.

	Лхүндэв — Насныхаа эцэст ер нь юм юм л үзэж явна. Тэгээд нутаг усныхаа та нартай уулзах санаатай ирлээ.

	Дамба — Аргагүй дээ, зайлуул.

	Лхүндэв — Насандуламтайгаа нэг уулзъя. Одоо бид хоёр ямар шалдар балдар залуу биш дээ.

	Дамба — За тэгээд, арай энэ чинь, буцаж сууя гэж гуйх гэж яваа юм биш биз дээ?

	Лхүндэв — Суух маань ч гайгүй хэрэг. Бид хоёр бас нэг үрийн эцэг эх хоёр байна даа, надад хурааж хуримтлуулсан хөрөнгө мал бас байх юм. Түүнийгээ яах юм. Тэгээд Насандуламтай ярьж үзье гэж бодсон юм.

	Дамба — Тэгээд Насандулам юү гэж байна даа?

	Лхүндэв — Сайн ярьж чадаагүй байна шүү. Ер нь яавал дээр вэ дээ хө, Дамба аа?

	Дамба — Аа бүү мэд (Бодно) Чи өөрөө яах санаатай юм бэ дээ?

	Лхүндэв — Би чамаас юуг нь нуух вэ, болбол гэртээ аваачих л санаатай ярья гэж бодож байна шүү дээ.

	Дамба — Хэ, мэдэхгүй дээ хө, ирсэн хэрэг чинь бүтэх юм уу даа. Цаадах чинь энэ нэгдлээ, зүгээр л амь голоо гэсэн хүн байдаг юм шүү дээ.

	Лхүндэв — Тэгээд бас өнөө бүтэлгүй Лосол, ядаж түүнийг олж авах юм сан. Манайд мөн ирж очиж байсан хүн дээ. Одоо ийм болчхоод байхад над тус болмоор л сон.

	Дамба — Лосол ч уг нь гэм нь л ядуу болохоос хүнээр сайн хүн дээ. Танай тэнд нэгдэлтэй юү дээ?

	Лхүндэв — Бий, бий. Байдаг л юм гэнэ билээ.

	Дамба — Тэндээ оръё, барья гэхгүй яасан юм бэ? Ер нь нэг нэгдэл түшээд авбал дээр шүү.

	Лхүндэв — Хэ цэс, нэгдэлд орж малаа үгүй хийхээр, өөрөө үхтлээ харж яваад мөр бүтэн, ам тостой үхсэн нь дээр байх аа.

	Дамба — Тийм ч биш дээ хө.

	(Эрдэнэ түрүүлэн олон хүн ирэв)

	Дамба — За та нар ирэв үү, Лосол яасан бэ?

	1-р Хүн — За нягтлаан! Биднийг түрүүлж үзнэ үү?

	2-р Хүн — Би ч гэсэн бас яарах хэрэг байна.

	3-р Хүн — Байз л даа та минь, цуваръя, энэ хүний толгойг эргүүлчих нь...

	(Дөрөв, тавдугаар хүмүүс, Лхүндэвтэй танимгайхан юм ярилцаж байна)

	Дамба — Лхүндэв ээ, чи манайхаар очиж бай, сүүлд тавтай ярилцъя. (Ирэгсдэд) Үгүй, урьдаар адууны 2-р бригадынхыг явуулъя (Энэ үеэр Лосол ирэв). Ашгүй Лосол ч ирлээ. За наашаа ирээрэй, Лосол оо.

	Лосол — (Өврөөс түрийвч гаргаж) Миний бодсоноор бол 294 адууг адуулсан. За үүнийг чинь дундаас дээш тарга хүч авсан гэж үзсэн шүү дээ. Ингэхээр 1923 хөдөлмөр өдөр мөн биз.

	Дамба — (Данс харж) За таарч байна.

	Лосол — 55 унага бойжуулж авсан, одоо амьд мэнд тарган цатгалан байна.

	Дамба — Унага нэг бүрд 10 хөдөлмөр өдөр 550 хөдөлмөр өдөр болно, за энд байна, таарч байна.

	1-р Хүн — Пөөх адууны 2-р бригадынхан ч мундагдах нь ээ.

	2-р Хүн — Эд нар ч сайн ажилласан шүү.

	3-р Хүн — Бас болоогүй, эд чинь цаашаа хөөвөр хялгас, дэл сүүл, айраг, эмнэг сургасан энэ тэр гээд л арай л өөрсдөө идсэн уусан, гишгэсэн явсныгаа бодуулахгүй.

	(Бүгд инээлдэнэ. Лхүндэв эдгээрийн байдлыг ихэд анхааран байна)

	Дамба — Та минь ээ, та нар жаахан чимээгүй байцгаагаад өгөөч.

	Лосол — (Тэднийг муухай харж) Адууны хөөвөр чинь нэг килод нь бүтэн хагас хөдөлмөр өдөр ноогдоно байх аа?

	Дамба — Тэгнэ ээ.

	Лосол — Зөвхөн биднийх бол 25 кило.

	Дамба — (Сампин цохиж) 25-ын 25, арван хоёр хагас гэдэг чинь 37 хагас гэсэн үг, за мөн нэгдлийн данстай таарч байна.

	3-р Хүн — Лосол хэцүү. Нэг ч мөнгө гээхгүй, их нарийн боддог толгой байгаа юм.

	4-р Хүн — Аргагүй шүү дээ, зайлуул. 50 хүрч байж сая томоожиж, дотроо ухаантай болж байгаа юм, болох болохдоо яаж байгааг нь та нар мэдэж байна уу? Аягүй бол алтан дэлхийг ч бүгдийг нь эзлэх гэж бодож байгаа байж мэднэ.

	 

	X ө ш и г

	 


ХӨШГИЙН ӨМНӨ

	Борбанди — (Гарч ирэв. Тэгээд нэгэн юмыг ажиглаж) Өнөө Жалмаа бас угтаад ирлээ. Энэ эмэгтэй над дурлачихжээ дээ, янз нь. Ер нь яадаг хэрэг вэ (Бодно. Жалмаа ирэв)

	Жалмаа — Дарга, та одоо харих уу? Үгүй, дарга аа гэнэ шүү, ямар ажил дээрээ байгаа биш дээ. Борбанди аа, чи харих уу?

	Борбанди — Арай болоогүй дээ, юү гэж?

	Жалмаа — Энэ хоёрын аль нь дээр вэ? Би Насандулам гуайд бэлэглэх юм уу гэж бодсон юм (Хоёр хос бээлий үзүүлнэ) Энэ ч эмэгтэй хүнд муухай юм уу даа, харин эрэгтэй хүнд бол төлөв аятайхан юм, тийм үү?

	Борбанди — Аль аль нь аятайхан юм байна. Би ямар эмэгтэй хүний сонирхлыг мэдэх биш дээ, аль дуртайгаа л өгөхгүй юү дээ.

	Жалмаа — Чи дулаан бээлийтэй юү?

	Борбанди — Байлгүй яах вэ, энэ! (гээд ноосон бээлийгээ үзүүлэв)

	Жалмаа — Пөөх, хөдөө гадаа морь унаагаар их явдаг хүнд наад муу нимгэн ноосон бээлий чинь юү ч болохгүй, гараа хөлдөөж мухар хуруутай болно.

	Борбанди — Гайгүй л байдаг юм.

	Жалмаа — Гай гэдэг чинь газар дороос, хэлж ирдэггүй хийсэж ирдэг юм. Май энэ дулаан бээлий, нэрэлхэлгүй ав.

	Борбанди — (Яаж ч чадалгүй аваад) Баярлалаа Жалмаа минь. Чи яасан сайхан сэтгэлтэй хүүхэн бэ? Би чамайг хэзээ ч мартахгүй (гээд салж одохдоо) Нэг арга бодож ололгүй ч горьгүй нь дээ. (Далд оров).

	Жалмаа — Баярлуулж чадсан шүү. "Чи яасан сайхан сэтгэлтэй хүн бэ" гэсэн биз. Сэтгэлээ ч таниулж чадлаа. Бас хэзээ ч мартахгүй гэсэн биз. Одоо үүнээс өөр юү хэрэгтэй юм бэ? Надад бол болох нь тэр болж байгаа юм биш үү? Өнөө орой Насандулам гуайн 50 насны ой ч, хэн хүнгүй харин нэг хөгжилтэй ой болно биз дээ (үзэгчдэд), хараад л байгаарай та минь. Нээрэн их хөгжилтэй ой болно шүү. Бушуухан Насандулам гуайнд очъё, юу болж байгааг нь үзье.

	(Явав)

	 


ХОЁРДУГААР ҮЗЭГДЭЛ

	Насандуламын байшин. Нэгэн том тасалгаа байна. Хажууд нь гал тогооны тасалгаа бололтой. Доторх байдлыг яг гэрийн байдлаар засаж, шалан дээгүүр нь битүү дэвсгэр дэвсээд, нэг ч ширээ сандал тавьсангүй. Хөшиг нээхэд Лхүндэв, тавтай гэгч нь цай ууж суун, Насандуламтай ярилцана.

	 

	Лхүндэв — Ингэхээр насны залуу, биеийн чадалтайд хурааж цуглуулсан нэлээд юм байна. Үүнийгээ хэндээ би, юу гэж хадгалсан билээ дээ. Хүү та хоёртоо л юм гэж бодож байна. Ер нь тэгээд насныхаа эцэст бид хэн хэнийгээ түшилгүй яах вэ дээ.

	Насандулам — Нас ахиад ирэхээр нээрэн элдвийн юм бодогдох юм даа. Над бол ч элдвийн юу байх вэ дээ, ганцхан хүүхдээ л бодох юм.

	Лхүндэв — Тэгэлгүй яах вэ, би өчигдөр орой нутгийнхаа захад ороод ирсэн чинь бага нас, залуугийн таньдаг мэддэг нөхөд маань тэр чигээрээ л нүдэнд ургаж ирээд, заримдаа нулимс дуслуулж явлаа. Тэгээд миний энд ирсэн гол хэрэг бол чамайг л буцаж очооч, гэр хөрөнгөө эзэмшээч гэж хэлэх санаатай ирсэн дээ. Хүн хүнийхээ хүчинд, загас усныхаа хүчинд байдаг шүү дээ, Насандулам минь.

	Насандулам — (Цочсон мэт) Аа бурхан минь, бүү үзэгд, чамайг ийм үг хэлнэ гэж ердөө бодсонгүй.

	Лхүндэв — Аргагүй, цочирдож байж мэднэ. Үүнийг бас сайн бодох хэрэгтэй юм. Тэгэхдээ аль эрт, тэр дээр цагт бие биедээ санасан гомдсоныг бол одоо мартах хэрэгтэй шүү дээ.

	Насандулам — Яаж ч бодлоо гэсэн, би одоо танайд очиж чадахгүй.

	Лхүндэв — Насандулам аа! Бид хоёр үр хүүхэдтэй, хүү минь эргээс гараагүй, эцгээс гаралтайгаа мэдэж авбал зохино.

	Насандулам — Хүү одоо над хамаагүй, тэр нэгэнт эрийн цээнд хүрээд өөрөө өөрийгөө мэддэг болсон, чамайг эцгийгээ гэж үзнэ үү, байна уу, өөрийн нь хэрэг!

	Лхүндэв — Даанч үзэлгүй яах вэ дээ. Элэг гэж нэг юм байгаа шүү дээ, энэ чинь.

	Насандулам — Чамд элэг байсан юм бол, эрт л тэр элэг хайраа гаргаж байх байсан юм л даа.

	(Жалмаа ирэв)

	Жалмаа — Эрхлэгч нь наймаа хийхгүй явчих гээд, дэлгүүрээ хаачих гээд тун болдоггүй шүү. Арай гэж гуйж байж, царай алдаж байж авчирлаа.

	(Шил архи авчрав)

	Насандулам — (Лхүндэвийн урд тавьж) Уудаг хэвээрээ л биз дээ? (Аяга арчиж өгөн) Одоо хоол боллоо.

	Лхүндэв — За за, яах вэ дээ, нэг дуртай гээд байх нь ч юу юм дээ, дайралдвал тэгээд балгачхаад л байх юм даа.

	Насандулам — Тавьж суугаад уучих! Жалмаа хүүхээ, чи цай ууж, юм идээч дээ. Ёох, үгүй өнөөдрийн сэтгэл хөдөлж байгааг. Үгүй энэ чинь юу юу болоод энэ билээ. (Өөр тасалгаанд оров)

	Лхүндэв — Сэтгэлийг нь ч лав хөдөлгөж орхилоо шүү. (архи уух гэснээ) За даа хоолны дараа болъё доо. (Ийш тийшээ харж) Үгүй зүгээр, эд нар чинь бүр төв хот газар л сууж байгаа юм шиг их тохитой байдаг улс юм. Бүгдээрээ ийм байшинд суух ч болоогүй л дээ. Хүү минь танайх бас байшинд уу?

	Жалмаа — Үгүй би гэртээ. Дүү минь сургуульд байдаг юм. Би түүнтэйгээ төв дээр өвөлжиж байгаа санаатай. Ээж маань хонин суурь дээр, намайг бас төв дээр байж, эрдэм ном сураг гээд байгаа. Энд юугаа сурах вэ дээ.

	Лхүндэв — Нээрэн юугаа ч сурах вэ дээ.

	Жалмаа — Дарга намайг боловсролгүй энэ тэр гээд байх юм. Түүнээс биш нэг юманд явуулчихмаар байна л даа. Ах гуай, би байна аа, бага сургуульд бараг 10 өнгөрч байж ороод тэгээд хоёрдугаар ангид гурав улираад шүү, тэгээд хүүхдүүд шоолоод байхаар хаячихсан юм.

	Лхүндэв — Дэмий л хаяж дээ хүү минь, сүүлдээ л хүн тэгж боддог юм байна.

	Жалмаа — Хаях ч гэж дээ, хасагдчихсан юм. Улираад байдаг хүүхдийг чинь хасчихдаг юм байна билээ шүү. Ах гуай, та манай нэгдлийн даргыг урьд нь таних уу?

	Лхүндэв — Үгүй, танихгүй юм.

	Жалмаа — Би таныг таньдаг болоод ирж байгаа юм болов уу гэж бодсон юм. Манай энд саяхан ирсэн юм л даа. Их сургууль төгсөхөөр нь бид сонгочихсон юм. Сургуульд байхдаа манай нэгдэлд туршлагын ажлаа хийсэн юм. Их аятайхан залуу шүү, ухаантай, сайхан зантай.

	Лхүндэв — Тийм байлгүй дээ хүүхээ, (босож) дулаахан, сайхан, гэрэл гэгээ, үгүй ер нь тун тохилог байна шүү. (Радиог зааж) Үүнийг яаж дуугаргадаг юм бэ?

	Жалмаа — Ингэж! (радиог оролдон) Тэгээд манай даргыг гишүүд бүгдээрээ магтана шүү. Энэ хүн л нэг үнэн мөнөөр нь ажиллуулж чадна, учрыг нь олж чадна гэж ирээд л, нээрэн ч чадмаар шинж бүрэн байдаг юм даа.

	Радиогоор ярих нь: Одоо бид нэгдлийн тэргүүний малчдын туршлагаас нэвтрүүлье.

	Лхүндэв — Нэгдэл, нэгдэл! Юм л болгон нэгдэл! (радио чимээгүй болов)

	Жалмаа — Ээ баларсан шүү! Зайг  нь тасалчихлаа, Насандулам гуай загнана даа.

	(Насандулам гуай тавагтай мах тэргүүтэн авчирлаа)

	Насандулам — Аяга халуун цай уугаад жаахан мах идчихгүй юу?

	Жалмаа — Үгүй, зүгээр зүгээр, Насандулам гуай! Би саяхан дүүтэйгээ хоол хийгээд идчихсэн. Дарга ирж хоолоо идэх болоогүй юу?

	Насандулам — Харин л дээ. Одоо дуудна байгаа даа.

	Жалмаа — Үгүй Насандулам гуай, манай дарга эхнэр хүүхэд байхгүй юм уу?

	Насандулам — Хэн мэдэх вэ, насаа нэм! Би ямар асуусан биш. Үгүй нэг хүүхэнтэй болох гэж байгаа гэл үү, болсон гэл үү, хэнтэй билээ дээ ярьж байсан шиг санагдана. Арай зүүд биш байгаа даа.

	(Гал тогооны өрөөнд оров)

	Жалмаа — (Урам орж) Тэр нь арай би биш байгаа даа. Би ч болж байгаа гэдэгт нь ч, болсон гэдэгт ч аль алинд нь тэнцэж чадна даа.

	Лхүндэв — Танайх ч яах вэ ээ, үргэлж ийм байвал сайхан л сууж байгаа юм байна.

	(Архи аягалан, хоол иднэ)

	Насандулам — (Ирж) Манай дарга улам ч сайхан болгоно гэдэг юм шүү. Заримдаа бодоод байхад санаанд гүйцэгдмээргүй юм ярьдаг юм. Хэзээ нэгэн цагт нэгдлийн малчин гэдэг чинь, хийсэн ажлынхаа хөлсийг улам их авдаг болоод л машин дээр тусгай байгуулсан дулаан сайхан гэртэй хүртэл болоод, жилийн дөрвөн улиралд түүндээ суугаад нүүж явах юм гэнэ билээ.
Үгүй өнөө хүүхэд чинь, үгүй өнөө хүүхэд гэнэ шүү даргыгаа, хоолныхоо халуунд нь ид гэх юм сан. Ганц хүүгийн хоол юу байх вэ дээ, би хийж өгч байя гэхэд яршиг болно гээд хэчнээн дургүйцэв ээ, тэгээд албаар хийж өгөөд байдаг болж байгаа юм.

	Жалмаа — Би дуудаад ирэх үү?

	Насандулам — Үгүй юу хийх вэ, бид чинь хоорондоо ийм холбоотой байдаг улс.

	(Ханыг хоолны халбагаар цохиход, урдаас нь хариу тогшиж байгаа сонсогдоно)

	Жалмаа — Та морз үсэг мэддэг юм уу?

	Насандулам — Аа үгүй чиш.

	Жалмаа — Тэгээд Борбанди, хоолоо ид гэж байгааг яаж мэдэж байгаа юм бэ?

	Насандулам — Цохихоор л мэдэхгүй юу даа.

	Жалмаа — Аа энэ хүн чинь монголоор хэлээд мэдэхгүй бол морзоор цохиод хэлэхээр ойлгодог гэгч шиг хүн юм аа.

	(Борбанди ирэв. Тэр нөмгөн аж)

	Борбанди — Та бас л идэж уу гээд л байна уу даа? (Лхүндэвт) Сайн байна уу, та?

	Лхүндэв — Сайн байна. Та сайн байна уу?

	Насандулам — Идэж уулгүй яах вэ дээ, хүү минь 

	Лхүндэв — Та наашаа суу.

	Борбанди — Зүгээр зүгээр. Би хоол идэхгүй, харин жаахан цай ууя.

	Жалмаа — Дээлийн чинь суга урагдчихжээ.

	Борбанди — (үзэж) Нээрэн урагдчихаж. Алив Жалмаа минь, чи оёод өгөөч (тайлж өгнө)

	Насандулам — Цэвэрхэн шиг оёод өгөөрэй, хүү минь.

	Жалмаа — (уухайн тас гэсэн юм шиг дээлийг нь авч) Хэзээ би тэгж муухай оёж байсан юм бэ? Үйл учгаар харин хэнд ч гологдохгүй шүү. Алив зүү утсаа өгөөч.

	Борбанди — Үзье дээ, хэр зэрэг уран гартай юм бэ?

	Жалмаа — Уран гартай байвал яах нь вэ?

	Борбанди — Улам л сайн байхгүй юу.

	Жалмаа — Миний ур ч гартаа биш хоолойдоо байх л даа (оёж эхэлнэ.)

	Насандулам — За тэгээд л өөрийгөө магтаад гардаг юм шүү.

	Борбанди — Насандулам гуай! Та чинь нэг баахан банш бууз хийгээд авсан гээд байл уу?

	Насандулам — Баахан ч гэж дээ, завдаа нэг хэд чанаж идэх банш, хэдэн бууз хийгээд хөлдөөчихсөн юм. Юу гэж, хүү минь?

	Лхүндэв — Дарга аа... хүүхээ үүнээс балгахгүй юу? (өгнө)

	Борбанди — Баярлалаа, ах гуай. Би одоо ингэсхийгээд хуралтай. Насандулам гуай! Манай эхнэр гэж нэг хүн сургуульд байдаг юм. Тэгээд өвлийнхөө амралтаар ирэх болж. (Жалмаагийн царай хувирна)

	Насандулам — Аа насаа нэм гэж! Юун сайхан юм бэ? Тэгээд хэзээ ирэх юм бэ?

	Борбанди — Маргааш нөгөөдрөөс л ирэх байх даа.

	Насандулам — Тэгээд яадаг бил ээ, хүү минь! юм бэлтгэх, энэ тэр гэж байдаггүй юм уу?

	Борбанди — Юу байх вэ дээ, манай тэр, жирийн амьтан байгаа юм. Харин намайг хүн зарчхаад өөрөө зүгээр суудаг болж гэж зэмлэнэ дээ. Үнэндээ ч тийм болчхоод байна шүү.

	Насандулам — Хэний ч хүүхэд ялгаа юу байх вэ, авгай нь чамд хоол ундыг чинь хийж өгөөд байхад ердөө илүү ажил орохгүй. Монгол ах дүү нар чинь ер нь бие биедээ тусалж явдаг улс шүү дээ.

	(Лосол, Эрдэнэ хоёр ирэв. Хоёулаа баахан юм дамжилсан аж)

	Эрдэнэ — Яасан хүнд юм бэ. Та чинь юу авчаа вэ?

	Лосол — Юу байх вэ дээ. За за ийш нь тавьчихъя. 

	Жалмаа — Дээлийг чинь оёчихлоо. Май (шидчихэв)

	Борбанди — (Дээлээ шүүрэн авахдаа Жалмаагийн байдлыг мэдэж инээмсэглэн) Их сайхан оёчхож, баярлалаа Жалмаа. За Лосол гуай наашаа суу, наашаа суу.

	Эрдэнэ — Яршиг байна даа, хүн бүгдийн хагархай цоорхойг хатгах гэж байгаа хүн биш.

	Борбанди — За идлээ, уулаа, баярлалаа. Насандулам гуай! Явж үзэлгүй горьгүй нь. Өнөө хурлын бэлтгэл жаахан юм хийе.

	(Явав)

	Лхүндэв — За Лосол оо! Наашаа суу, үүнээс балга

	Лосол — За хө, зүгээр зүгээр! Хурал болтол жаахан зай байх шиг байна. Тухтай сууж байгаад идэж ууж авъя. (Дээлээ тайлна)

	Лхүндэв — Манай Насандуламынх ч хэзээний нэг ийм хөлтэй үймээнтэй айл даа. Өвстэй газар мал олон, өөдтэй айлд зочин олон гэдэг хуучны үг үнэн юм даа.

	Лосол — (Инээж) Яриа юу байх вэ.

	Насандулам — Олдсоныгоо хувааж идчихээд л явахаас сайхан юм хаа байх вэ дээ. Тэглээ гээд дутаж гутахгүй л юм. Алив Эрдэнэ ээ, Жалмаа! Та хоёр юм идэж ууцгаа даа. Юунд ингэж хүнийрхээд байгаа юм бэ, ямар сая орж үзэж байгаа айл биш.

	Эрдэнэ — За, за! Гэргүй хүний гэдэс их гэгчээр айл айлд чихсээр яваад зай бага л болж байна шүү (Сууна)

	Насандулам — Жалмаа хүүхээ, чи хоол унд идэж уухгүй юм бол, тэр өрөөний юм хумыг жаахан эмхлүүлээд өгөхгүй юу?

	Жалмаа — За тэгье. (Гал тогооны өрөөнд оров)

	Насандулам — Чи хөдөлмөр өдрөө бодуулав уу? Юу болов тэгээд? Чиний бодоод байсантай таарч байна уу?

	Лосол — Бодууллаа (Эрдэнээг харж) Их сайн шүү.

	Эрдэнэ — Яриагүй, гэвч над яадаг бол доо?

	Лосол — Харин дээ хүү минь, төлбөрөө хэд нугалж аваад л тэгээд зогсвол их өршөөлөө гэж бодох хэрэгтэй.

	Насандулам — Ээ дээ, Эрдэнэ минь, хүү минь, чи даан ч яаж байгаа нь тэр вэ дээ?!

	Эрдэнэ — Энэ ч нэг учиртай юм аа, би одоохон тэр наймаагаа буцаачхаж чадна.

	Лосол — Буцах хэрэгтэй, юү гэсэн үг вэ? Тэгээд Ерөнхий хорооны хурал дээр бүх үнэнээ сайхан хэлээд буруугаа хүлээ.

	Насандулам — Хурлаар хэлэлцэнэ гэсэн үү?

	Эрдэнэ — Тэгж байна билээ. За байз, хуралд орвол суга уранхай, муухай юм аа даа, Жалмааг гуйж үзье байз.

	(Жалмаагийн хойноос гал зуухны тасалгаанд оров)

	Лосол — Бид гуравт юу юу ноогдов доо. За ахлагч нь яах вэ, тэр тусгай. Эрдэнэ бид хоёр бараг адил, 1000 ялимгүй гаруй төгрөг. Энэ маань хавар зуны авсан урьдчилгааг суутгаад тэр шүү дээ. За тэгээд хэчнээн кило маханд тэр юм бэ, нэг адуу, нэг үхэр нийлээд хоёр бод, 9 хонь ямаа болж байх юм. Амьдаар нь ч болно махаар нь ч болно гэлээ. Би амьдаар нь аваад яах вэ дээ.

	Лхүндэв — Жилийн хөлс тэр үү дээ?

	Лосол — Тийм ээ, барагтай нэг дунд хэрийн ажилтай нь л иймийг авч байна л даа.

	Лхүндэв — Их юм байна шүү.

	Насандулам — Бүгдэд нь мах авах гэж үү?

	Лосол — Харин яах вэ?

	Насандулам — Өвчтэй юм. Энд нэг их мах байна. Адуун дээр ганц хүнд юу орох вэ дээ. Малаар нь аваад хэзээ дуртай цагтаа хагачаад идэж байхгүй юү.

	Лосол — Энд чинь чамд хүрэх хоолтой юм биз дээ?

	Насандулам — Хүрэхээр барах уу даа.

	Лосол — Нээрэн амьдаар нь зүслэн аваад тавьчих юм байна. За байз хэний дээр тавьдаг хэрэг вэ?

	Насандулам — Өнөө шаазгай, зүү олоод хийх газар олддоггүй гэдэг шиг чи мөн өдий болтлоо ажлын дөр мэдэхгүй яаж явсан хүн бэ. Тэр хэдэн малаа тавьчих айл олдохгүй байна гэж үү? Чи ч бас гишүүдийнхээ хувийн морь малыг аваад л маллаад яваа шүү дээ.

	Лосол — Нээрэн түүнд зовоод ч яах вэ дээ. Аа харин Лхүндэвийн мөнгийг өгчих юм байна.

	Лхүндэв — (Насандулам, Лосол хоёрын харьцааг огт ойлгохгүй гайхан сууснаа) Түүнд ч нэг их яараад яах вэ дээ.

	Насандулам — Өргүй бол баян, өвчингүй бол жаргал. Өг өг. Лосол минь, сүүлд хар дараа.

	Лосол — Чамд би баярласан шүү, Лүндэв ээ, унах унаагүй ядарч явахад минь ясан хэдрэг хөгшин морио өгсөнд чинь бас гомдсон. Тэгж зүдэрч явахад минь тийм муу адасгаа боож гачигдуулж 300 төгрөгийн өндөр үнээр өгсөнд. Гэвч чи ерөнхийдөө тус болсон юм. Түүнийгээ чи өөрөө лав мэдэхгүй.

	Лхүндэв — Мэдэлгүй яах вэ дээ.

	Лосол — Чи ямар тусаа яриад байна?

	Лхүндэв — Хүнд тус болсныгоо өөрөө мэдэлгүй яах вэ дээ, энэ чинь.

	Лосол — За чи аан гэж бай. Би тусыг чинь нэгд нэгэнгүй сайхан гэгч нь хэлээд өгье. Би чиний заргач зальхайчийг хэзээний мэднэ. Морь чинь тэр хаврын тарчгийг даахгүй үхчихсэн. Гэнэтхэн ингэж 300 төгрөгийн өртэй болчхоод яаж төлнө өө гэж гайхаш барагдаад үүгээр явж байтал намайг нутгийн ах дүү нар нэгдэлд ор гэж ятгаад гишүүн болгож авсан юм.
Тэгээд одоо би хуучин хэзээ ч ийм байгаагүй хүний зэрэгтэй болж явна. Ер нь тэгээд амьд явна гэдэг чинь их учир утгатай юм байна шүү дээ. Үүнийг би эндээс мэдэж авлаа. Урьд нь огт мэддэггүй ганцхан бор гэдсээ тэжээхийн төлөө хоног төөрүүлж явж гэхэд болно. Ямар учир утгатай байдаг юм бэ гээч! Хэлэхэд хэл минь богинодоод хүрэхгүй байна. Ямар учир утгатай байдаг юм бэ гээч! Хэнд юуны төлөө ажиллаж байгаа билээ дээ, үүнийгээ ойлгоод ирэхээр юм бүхэн яруу сайхан санагдаад, сэтгэл аяндаа хөгжөөд урам зориг орох юм. Хэрэв чамд 300 төгрөгийн өргүй байсан бол би үүгээр ирэхгүй байсан байх. Ийм сайхан амьдралыг тэр даруйдаа олж харахгүй өнгөрөх байсан байх. Май 300 төгрөгөө (өгнө).

	Лхүндэв — Тэр цагтаа би чамд тус болох нь л болсон, ер нь хүний тусыг хүн мэдэх биш дээ. Одоо юу л гэж хэлбэл хэлэхээс дээ.

	Лосол — Үгүй ээ хө, Лхүндэв ээ! Хүнд бас нэг нинжин сэтгэл гэж байх хэрэгтэй юм шүү дээ. Тус гэж ярих юм бол би харин ярьж болох байна. Танайд халуунд халж, хүйтэнд хөрж, адуу малыг чинь маллаж, их ч зарагдаж тус болж байсан. Тэгэхэд чи намайг явгалаад зовж байхад арай өөрөөр үзэж болох байсан даа. Үүнийг одоо яриад яах вэ. Үг олдож, байх шиг байна. Өнөө хурал болчих гэж байгаа байх, урьдаар очиж Ерөнхий хорооны гишүүдтэй уулзъя.

	Насандулам — Хуралд очих юм бол дээлээ сольж өмсөөд яв. (Авдраа уудалж шинэ сайхан дээл гаргаж өгөв).

	Лхүндэв — (Сая учрыг нь ойлгосон мэт болж) Хэн ч үгүй тэр хурлаас өмнө Дамбатай нэг уулзаад авъя байз. (Шилтэй архинаас нэг аяга хийж ховдог гэгч нь залгилаад босов).

	Насандулам — Та эргэж ирнэ биз дээ, Лхүндэв ээ?

	Лхүндэв — Харин яах бол доо. Юү ч гэсэн Дамбатай нэг уулзъя (Явав)

	Лосол — Аа тийм, Эрдэнэ чи явах болоогүй юу? Би явлаа шүү!

	(Эрдэнэ, Жалмаа хоёр гарч ирэв)

	Эрдэнэ — Та явж бай. Би мөд очно доо. Уг нь намайг хуралд суугаарай, бариарай гэж хэлээгүй шүү дээ.

	Лосол — Хэлээгүй ч гэсэн чи оч оч! Үнэн мөнөө сайхан хэлээд учраа цагаатгаж авахгүй юү, явъя явъя.

	Эрдэнэ — За за, жаахан байж байгаад очъё. Та явж бай.

	Лосол — Аа, за, за! (Явав)

	Эрдэнэ — Жалмаа! Чи энэ суга нэг оёод өгөөч дээ.

	Жалмаа — Яршиг байна даа хүү минь, ганган хүний зарц биш, гадаа морины уяа биш.

	Насандулам — Жалмаа хүүхээ, даргын байшин гэж нэг мөсний хонгил болчхоод байгаа байх даа. Өнөө хүүхэн нь хэзээ ирэх юм билээ. Чи ороод нэг сайхан галлаад орхихгүй юу?

	Жалмаа — Яршиг байна даа харин, ялихгүй зусар баяжихад саад гэдэг биз.

	Насандулам — Ваа насаа алдмар, яачихаа вэ?

	Жалмаа — Яршиг болж байна. Тэгээд л тэр. Юм болгон яршиг болж байна.

	Насандулам — Урьд галлаад л байдаг байж өнөөдөр яагаад яршиг болчихоо вэ (Явав)

	Эрдэнэ — Хоорондоо муудалцахгүй юу даа. Энэ чинь муудалцахаараа ингэдэг юм.

	Жалмаа — Тийм ээ, муудалцсан юм. Муудалцах муудалцахдаа муна сүхээ л арай барилцаагүй байна. Чи ер нь энд юү хийгээд байгаа юм бэ?

	Эрдэнэ — Танайд биш, Насандулам гуайнд сууж байна шүү дээ. Чи намайг юундаа ад үзээд байгаа юм бэ?

	Жалмаа — Цаад хурал чуулгандаа оролцохгүй юм уу? Хар хулгайч минь.

	Эрдэнэ — Юу гэнэ ээ!? Чиний юуг чинь хулгай хийгээ вэ?

	Жалмаа — Аль тэр алчуур!

	Эрдэнэ — Үгүй, өгөхгүй! Яасан ч өгөхгүй!

	Жалмаа — Бас нэгдлийн нэг морийг яасан гэнэ ээ, чи?

	Эрдэнэ — Танай ээж чинь л очих болгондоо одоо мөд мал төллөх боллоо. Нэгдэл өвс тоос хүргэж ирдэггүй гэж сандраад үглээд салахгүй болохоор нь л ...

	Жалмаа — Их юманд зовж дээ. Тэгээд яасан юм бэ?

	Эрдэнэ — Ингээд ярьж болдоггүй юм шүү. Өвс аваад өгчихсөн юм.

	Жалмаа — Мориор уу? Бас худалч новш шүү. Ингээд хүний зэвүү хүргээд байдаг юм.

	Эрдэнэ — Новш байна уу? Хүн байна уу, би чамд үзүүлээд өгнө дөө. Чи намайг элдвээр элэг бариад л байна. Энэ чинь яваандаа их тусгүй юм болно гэдгийг би чамд олон дахин хэлсэн шүү.

	Жалмаа — Тэгнэ байх. Нээрэн ч тусгүй юм болно гэж би сэтгэл зовоод л байдаг юм.

	Эрдэнэ — Харж л байгаарай, би энэ муу Борбандийг чинь, дараа нь чамайг...

	Жалмаа — Өнөө Отелло гэдэг чинь болох нь уу? Тэр чинь сүүлдээ өөрийнхөө амийг хорлочихдог юм шүү дээ.

	Эрдэнэ — Би ер нь ингэж их тарчлахгүй шүү гэдгийг л чамд дахин дахин сануулъя.

	Жалмаа — Чи яаж ч чадахгүй гэдгийг би харин дахин дахин сануулъя.

	Эрдэнэ — Юү гэнэ ээ, чи чадахгүй гэв үү?

	Жалмаа — Яасан ч чадахгүй гэж бардам хэлж байна. Бас нэг хэлсэн ч болно.

	Эрдэнэ — Чи ер нь надтай суух уу, үгүй юү? (Зүүж явсан хутгаа сугалан) Одоохон хэл!

	Жалмаа — Үгүй! (Цээжээ өгч) май, хутгалаад орхи!

	Эрдэнэ — Үгүй би чамайг хутгалахгүй, өөрийгөө чиний нүдэн дээр хорлоно. Тэгэхээр чи миний амины хэрэгт холбогдох нь лав. Ингээд д дуусгая л даа. (Хутгаа цээжиндээ барина)

	Жалмаа — (Инээж) Чи намайг хориглоно гэж бодсон уу? Байг өвгөн минь, үгүй энэ чинь яаж байгаа нь энэ вэ гээд л аргадуулах гэсэн үү? Хол байна, даа хүү минь. Ээ тэнэг, тэнэг!

	Эрдэнэ — Чи нээрэн чадахгүй гэж бодож байна уу? Чи одоо харж бай, би үхлээ

	Жалмаа — Тэнэг, тэнэг. Чи ийм байдлаараа хүний дургүйг улам хүргэдэг. Чамд ийм зориг ч байхгүй, зүрх ч байхгүй. Чи бол хамгийн хулчгар муу эр. Яасан ичдэггүй тэнэг монди вэ! Дүрж чадахгүй байж, бас хутга гаргаад байгаа.

	Эрдэнэ — Юү гэнэ ээ? Чи харж бай! Намайг үхэхийг нүдээрээ үз! Баяртай, орчлон дэлхий минь, олон нөхөд минь, сэтгэлгүй хүүхэн Жалмаагаас болоод залуу сайхан эр Эрдэнэ гэдэг энэ ертөнц дээр амьдарч байгаад өөрийгөө хорлон үхлээ. Хорвоогийн бүх хүнд дахиад ийм бүтэлгүй дурлал ердөө бүү учраасай гэж лоозон тавиад би үхье. (хутгаа цээжиндээ барина)

	Жалмаа — За одоо дүрээч!

	Эрдэнэ — Байз. Би урьдаар амьд явсан насаа жаахан бодоод орхиё.

	Жалмаа — Тэнэг тэнэг! Би харин чиний оронд ингэж маяглавал үнэмшмээр болгож чадах сан. Чиний энэ чинь хүний дургүйг хүргэдэг юм. Үхвэл амархан үхээрэй (эргэж) Ээ бас айлын үүдийг битгий эзгүй орхиорой, баяртай.

	(Явах гэтэл Цэмбэл орж ирэв)

	Цэмбэл — Хүүш та минь ээ! (Дуу алдан) энэ чинь яаж байгаа юм бэ? Эрдэнэ минь, Эрдэнэ минь, болиоч! (хутгыг амархан салган авч) Чи чинь дэргэдээ хүн үхэх гэж байхад зүгээр хараад зогсож байдаг ямар сэтгэлгүй амьтан бэ.

	Жалмаа — Ингэж л хүнээр аргадуулах гээд байгаа юм. Чи дуртайгаараа аргадаж үз (явав).

	Цэмбэл — Үгүй чи минь, яагаад амиа жорлох гэж байгаа юм бэ?

	Эрдэнэ — Ингээд гэхээр, би дахиад л хутгаа барих хэрэг болно шүү дээ.

	Цэмбэл — Май! Тэгвэл энэ хутгаа. Ээ чааваас харин дур гутчихав гээч! Ямар муухай юм бэ. Чи ер нь үүгээрээ юү болж тоглож байгаагаа мэдэж байна уу? Сармагчин болж тоглож байна, мэдэв үү? (Хутгыг нь урдаас нь шидэв)

	Эрдэнэ — Хүн яаж ч байг, чамд ямар хамаатай юм бэ?

	Цэмбэл — Амьтны шившиг минь ээ, амиа хорло, хорло! Чи энэ нүдээрээ олныг яаж харах юм? (Нулимж) Ёстой нэг адгийн эр! (явна)

	Эрдэнэ — (Хойноос нь) Үгүй та минь ээ, би мөн хүүхнүүдийн шившиг болж гүйцэв ээ! Энэ муу хүүхэн Жалмаа надаар тоглож чадаж байна. Үгүй энэ хүүхнүүд намайг яагаад амиа хорлож чадахгүй гэдгийг мэддэг юм бэ? Аашилж, аргадаж, айлгаж, гуйж гувшиж, амиа хорлох гэж, яаж ч үзээд Жалмааг эргүүлж чадахгүй нь. Ганцхан овоо нааш хардаг байсан Цэмбэлдээ жигшигдлээ. Ингээд арга нэгмөсөн тасрах гэж үү? (Удаан дуугүй болно) Аймаг дээр миний таньдаг нэг нөхөр байдаг юм. Магадгүй та нар таньдаг ч байх. Хонин Сандаг гэдэг юм. Тэр хүн хонь шиг номхон биш мөртөө үнэг шиг зальтай хүн байгаа юм. Тэр хүн эхнэрийгээ залилахад ямар сүрхий гэж санана. Зайлуул хөөрхий муу эхнэрийгээ тархийг нь эргэтэл залилж мэхэлчхээд л баригдахынхаа даваан дээр ганцхан балга жимсний улаан архи уучхаад үхтлээ согтсон юм шиг зан гаргаж чаддаг хүн дээ. Тэгээд л эхнэрээрээ аргадуулдаг юм. Тэгж байхдаа хааяа хааяа намайг хараад нүдээрээ ирмээд байна шүү. Аа бас тэр хүний худалч зальтай хоёр нь хязгаар алга. Тэр маань одоо бүр дэвшээд явчихсан гэнэ билээ. Лав л тэр худал үг, заль мэх хоёроороо болсон доо. Тэгж бие хуураад, гэрээ хуураад улс олныг мэхэлж чаддаг байна шүү. Үгүй тэгэхэд би бусдыг нь огт хүсээгүй байна, яагаад ганцхан энэ Жалмаа мондиор аргадуулж чаддаггүй юм бэ? Аа тийм хүнд эрхбиш онцгой чадвар байдаг байх. Тэгэхийн тулд хамаг ухаанаа зардаг байх. Тийм чадвар ч хол явахгүй л дээ. Би ч ингэж маяглахаа больё, над шиг хүн чадахгүй юм байна. Гэвч, би Жалмаагийн хойноос гутлынхаа занг барагдтал явна даа. Юу болсныгоо мөд та нарт үзүүлье. Харин би хүүхнүүдэд эвтэйхэн харагдаж чаддаг болоосой, эвийг нь олж дөнгөдөг ч болоосой. Тэгвэл над өөр зовох юм юу ч байхгүй сэн. (Явах гэснээ) Аа тийм бас энэ гэр нь эзгүй шүү дээ. Жалмаагийн хойноос явна даа, яваад байна.

	 

	Х ө ш и г

	 


ХӨШГИЙН ӨМНӨ

	(Жалмаа, Эрдэнэ хоёр уулзав)

	 

	Жалмаа — Аа ичдэггүй, чи хаачих нь вэ?

	Эрдэнэ — Чамайг ичихгүй байхад би юунаас ичих юм бэ?

	Жалмаа — Би яасан юм бэ?

	Эрдэнэ — Харсан үзсэн болгондоо дурлаж сээтгэнээд л...

	Жалмаа — Харсан үзсэн болгондоо ч арай биш байх аа, хүү минь. Залуу нас, залуу насны гал халуунд яваа зүрх тийм байдаг юм.

	Эрдэнэ — Тэр шатаж яваа зүрх чинь, бүр урсаад алга болчих вий дээ.

	Жалмаа — Алга болохгүй мөнх зүрх юм даг шүү. За баяртай, нөхөр минь. Битгий хойноос дагаад байгаарай!

	Эрдэнэ — Жалмаа, чи намайг одоо ад үзэж л байна. Гэвч мөд уйлах болно. Хөөрхий муу Эрдэнэ яасан сайхан сэтгэлтэй, үнэнч халуун дурлалтай хүн байсан юм бэ дээ гэж.

	Жалмаа — Бас үхэх нь үү?

	Эрдэнэ — Чи намайг битгий тэгж зовоо л доо.

	Жалмаа — Зовсон сэтгэл хэзээд нэг амардаг, зорьсон хэрэг нэг л бүтдэг юм. Өөр хүнд дурла л даа. За баяртай, би яарч байна.

	Эрдэнэ — Үгүй би өөр хүнд дурлахгүй. Энэ бол ариун үнэнч дурлал. Тэгээд л би чамайг ингэж царайчилж гуйж янз янзаар оролдож явна шүү дээ. Би үүндээ цөхрөхгүй хүн шүү. Орой танайд очно! (явав)

	Жалмаа — (хойноос нь) харин өрөвдөөд ч байх шиг.

	 

	Судгийн ногоо нь 

	Өвс болчихжээ хө

	Сургийг нь дуулаад 

	Өрөвдөөд байна аа хө

	Жалгын ногоо нь 

	Жаварт дарагджээ хө

	Жалмаа би чинь, 

	Өрөвдөөд байна аа хө

	(явав)

	 


ГУРАВДУГААР ҮЗЭГДЭЛ

	Нэгдүгээр тайз хэвээрээ байна. Дамба юм бичиж суутал Лхүндэв орж ирэв.

	 

	Лхүндэв — За Дамба аа! Чи над хэлээд аль, энэ Насандулам, Лосол хоёр ер нь ямар холбоотой болчихсон юм бэ?

	Дамба — Үгүй, би ердөө мэдсэнгүй. Яаж байна?

	Лхүндэв — (Амаа барьж) Ээ бас дэмий юм боллоо доо. Чи над түрүүн хэлэхгүй.

	Дамба — Юу дэмий юм боллоо гэж?

	Лхүндэв — Мэдээгүйн гайгаар амаа муухай бузарлалаа. Лосол гэдэг чинь зүгээр л ёстой өнөө лусын хаан болчхож дээ, өвөр дүүрэн мөнгө, ярьдаг нь үхэр, морь, хонь ямаа, за тэгээд л Насандуламынд бүр эзэн хүн шиг загнаж байдаг болчхож.

	Дамба — Насандулам яах вэ дээ, хэзээний гэр нь дүүрэн байдаг зан сайтай хүн дээ. Тэнд л тэгж гэр орон шигээ загнаж суугаа биз.

	Лхүндэв — Түүнээс ч нэлээд хэтэрсэн шиг байна аа. Миний ирсэн хэрэг ингээд бүтдэггүй байж, буцна байгаа даа.

	Дамба — Юу нь яаж хэтэрсэн хэрэг вэ?

	Лхүндэв — Аа нээрэн, чи л мэдээгүй байх! Миний нүүрийг түлүүлж яах нь вэ дээ, чи.

	Дамба — Үгүй, нээрэн би юу ч мэдээгүй гэм.

	Лхүндэв — Лосол гэдэг чинь бүр гэрийн эзэн байна шүү дээ. Жишээ нь Лосолын хувцас хунар Насандуламын авдар саванд байдаг байна.

	Дамба — Насандуламынх яах вэ дээ, хэний ч гэр болж байдаг хойно.

	Лхүндэв — Аа мэдэхгүй, чи худлаа юу ч мэдээгүй хүн болоод байх шиг. (Амаа барьж) Бас муухай юм боллоо.

	Дамба — Би ердөө ч юу ч мэдээгүй байна.

	Лхүндэв — Мэдэж авах чинь энэ дээ.

	Дамба — Одоо л дуулж байна. Үгүй чи тэгээд буцаж сууя гэж хэлэв үү?

	Лхүндэв — Үгүй, үгүй. Тийм болчихсон хүнийг гуйгаад яадаг юм бэ. Үгүй, эд чинь, эд нар ч биш, ер нь та нар энэ нэгдэлд бүр суурьшилтай болцгоож байгаа хэрэг үү?

	Дамба — Хэлээд яах вэ, би л хувьдаа хаашаа ч зайлахгүй.

	Лхүндэв — Чи аргагүй! Бидний өнөө хамтрал, хуучин хамтрал гэж байхад байсан шиг бодоод л тэр биз дээ.

	Дамба — Иш чи юу ярина вэ? Тэгж байх юм бол энэ нэгдэл яаж тогтох вэ? Бид ч тэр үеийн хамтралыг мөн ч сайн нэрвэж тавьсан шүү. Түүний чинь муу нэр одоо болтол надаас салдаггүй юм.

	Лхүндэв — Үгүй ер, энэ үгийг би үнэмшиж байдаг. Чамайг тийм ашигтай болохоор нь л энд байгаа хүн гэж бодож байгаа шүү.

	Дамба — Лхүндэв минь, тэр үед бид чинь учир ёс ч сайн ойлголгүй, бараг албадлагаар тавьж орчоод, тэгээд санаатай ч гэх юм уу, санаагүйдээ ч гэх юм уу, юм завших нэг бүлэг болчхоод сүйд хийж байлаа шүү дээ. Одоо тийм биш ээ. Энэ гишүүд гэдэг чинь өөрсдийнхөө үнэтэй цайтай хөрөнгөө сайн дураараа нийлүүлчхээд ийм завшаан эрж байгаа хүний идэш болгоно гэж үү? Харин ч үгүй байх аа. Золиг орхисон тэр үеийн явдлаас болж, би одоо хэр нь зарим нэг хүнд хардагдаж, сэжиглэгдэж явдаг. Тэдний ч зөв, тэгэхдээ над эвгүй юм.

	Лхүндэв — Чамаас ийм үг дуулахад үнэмшмээргүй санагдана.

	Дамба — Муу нэрийг хусаад гардаггүй, сайн нэрийг хүсэвч олддоггүй гэж хуучин үг бий. Тэр үед олсон муу нэр одоо л нэг арилж салж байх шиг байна. Чи юу гэж санана. Би энэ нэгдлийг байгуулагдахад оръё гэж саналаа өгсөн чинь, манай энэ хавийн амьтан гэдэг ёстой нэг бууж гарсан даа. Тэр ярианд чиний нэр бас оролцоод л байсан, нээрэн ч тэр хамтралын юмыг чи л золиг удирдаж идэж байсан юм шүү.

	Лхүндэв — Одоо ч хүн тэгнэ л дээ. Эрлэгийн элчийг залилаад байж болдог юм бол үхэх хүн олдохгүй шүү дээ. Үгүй чи мөн өөрийнхөө сайн дураар энэ нэгдэлд орчихсон хэрэг үү?

	Дамба — Тэгэлгүй яах вэ. Лхүндэв ээ, манай нэгдэл дээд тал нь ч биш, доод тал нь ч биш, ер нь дээшилж яваа нэгдэл байгаа юм. Нэгдэл гэдэг чинь ийм байвал таарах юм. Ажил нь үргэлж өөдрөг болохоор, орлого нь их болохоор хөдөлмөр өдрийн хөлс нь арвин. Хөлс хүч сайн болохоор манай гишүүд урам зоригтой. Ийм нэгдэл байгаа юм.

	Лхүндэв — Би нэгдлийн эсэргүү хүн биш ээ. Гэвч нэгдэл ямар байхыг би бодоод олдоггүй юм. Зарим хүн ухаан аргыг нь олоогүй байж худлаа магтаад л, арай л "Шамбалын орон"-той зүйрлүүлдэггүй. Үгүй тэгэхэд энэ нэгдэл хамтрал гэдэг чинь, газар тариалан эрхэлдэг оронд л яв цав тохирно уу гэхээс биш, малын ажил эрхэлдэг оронд чухам яаж таарахыг нь ойлгож мэдэх хэрэгтэй.

	Дамба — Чи сайн сонс! Ойлгосон хүн, ойлгохгүй мэдэгдэхгүй байгаа хүн хоёр элдэв юман дээр булаацалдаж маргалдахаараа, бие биедээ дандаа тэнэг юм яриад байх шиг байдаг. Гэвч би чамд гээд хэлье. Хамтарна, нэгдэлжинэ гэдэг чинь ер нь л их хэрэгтэй юм байна даа.

	Лхүндэв — Нэгдэл гэж ямар байх тухай би өөрийнхөө хувьд бол нийт олны аж байдлыг тэгшхэн өөд татаж, баян хоосны ялгааг арилган мөлжих мөлжигдөх ёсыг устгах юм. За ингэхлээр хохирох хүн цөөхөн. Үүнийг мэдэж байна.

	Дамба — Түүнийг л мэдсэн бол боллоо шүү дээ. Энэ олон улс, нам засаг чинь, ард олны аж амьдралыг, ингэвэл л өөд нь татаж болох ганцхан зөв зам байна гэдгийг шилж олоод энэ зүг рүү чиглүүлэн хөтөлж байгаа хэрэг шүү дээ. Нэгдэл бүр манай нэгдэл шиг болох хэрэгтэй юм. Дарга удирдах нөхөд нь ч манай нэгдлийнхэн шиг байх хэрэгтэй юм. Манай дарга дөнгөж ноднин дээд сургууль төгсөөд ирсэн хүн дээ. Өнөө зоотехникч гэдэг мэргэжилтэй юм. Манай дарга ёстой нэг гал дөлтэй дарга даа. Зан аашаар даруу сайхан, мэдэх чадахаар их. Ер нь бид чинь энэ хүүхдийн дэргэд их хоцрогджээ. Эд чинь бидний мэдээгүй алс холын нэг л сайхан юмыг мэдчихээд түүндээ хүрэх гэж амь насаа зориулан зүтгэх юм.

	Лхүндэв — Тийм гал дөлтэй сайхан улс байдгийг би мэднэ.

	Дамба — Манай хойд үе тун ухаантай болжээ. Би ч ийм сайхан оюутан сэхээтнүүд төрж байгаад чухам баярлаад барахгүй, бахархаж суудаг болсон. Эд нар ажлыг хийж чадаж байна. Ухааныг нь олж байна. Түүгээрээ бусдаа сургаж байна. Хүн хүнийгээ хайрлах сайхан энэрэнгүй үзлээр хүмүүжиж байна. Би даргатайгаа саяхан нэг юман дээрээс болж зөрөлдөөд, ер нь манай дарга санал зөрөх тун дуртай шүү. Тэгээд ч түүнээсээ үнэн мөнийг нь олдог юм шиг билээ. Нэг хүнээс болж зөрөлдөөд би ажлыг нь бага үнэлнэ гэсэн чинь, дарга их үнэлнэ гээд сүүлд нь "Дамба гуай, та ер нь хүн. Хүн гэдэг амьтан юугаар шим тэжээл авч, яаж зоригжин ажилладгийг мэдэх үү?" гэж асуулаа. Би яах вэ дээ, өнөө хоцрогдсон нь тэр зэрэгтэй байхгүй юу, хоол ундаар шим тэжээл авч, хүч зориг ороод ажилладаг юм гэлээ. Тэгсэн чинь элгээ хөштөл инээгээд, хоол унд ч тийм, түүнээс өөр бас нэг мундаг тэжээл байдаг юм. Хүнийг санаа сэтгэл, урам зоригоор нь тэжээх хэрэгтэй. Энэ бол хоол унднаас хавьгүй илүү хүчтэй тэжээл юм шүү. Ер нь хүн гэдэг чинь урам зориг хоёроороо л юуг ч бүтээж чадах юм гэнэ. Бодоод үзэхэд мөн ч ухаантай үг ээ. Манай даргын тэр балчирхан толгойд уу, бүхэл нийгэм журам чинь дэс дараагаараа оршиж байгаа юм.

	(Эрдэнэ, Жалмаа хоёр ирэв)

	Эрдэнэ — Хурал орчихсон уу?

	Дамба — Чи яасан хүүхэд вэ, чамайг ирэхээр бид хоёрыг хамт ороорой гэсэн. (Лхүндэвт) Чи явах болоогүй бол манайхаар очиж бай л даа.

	Лхүндэв — За, за!

	Жалмаа — Дамба гуай, миний тухай юу ярих нь вэ? Та над нэгд нэггүй хэлнэ шүү. Бас тэгээд Ерөнхий хорооны гишүүнийхээ хувьд дэмждэг юм шүү.

	(Тэр хоёр оров. Жалмаа хаалга чагнана)

	Лхүндэв — За байз яадаг юм билээ дээ. (Нэлээд бодож байснаа) Үгүй би чинь аль түрүүн л явъя гэж шийдсэн биш бил үү, юундаа ингэж хорогдоод байгаа билээ дээ. Хүүхээ чи Лосолынхоос ирэв үү?

	Жалмаа — Лосол гуайнх ч гэж дээ. Насандулам гуайнх шүү дээ.

	Лхүндэв — (Нүд нь сэргэж) Аа тийм үү?

	Жалмаа — Та юу гэж?

	Лхүндэв — Үгүй хүүхээ, энэ Лосолд чинь ер нь гэр орон гэж байна уу, үгүй юү?

	Жалмаа — Байлгүй яах вэ.

	Лхүндэв — Хаа байдаг вэ?

	Жалмаа — Яагаа вэ Насандулам гуайнх!

	Лхүндэв — Аа, үгүй тэгээд чи Лосолынх гэхээр юу гэж Насандуламынх гэсэн юм бэ?

	Жалмаа — Яах вэ, хэлээд заншчихсан юмыг чинь.

	Лхүндэв — Аа! Үгүй хүүхээ Лосол, Насандулам хоёр чинь одоо нэг гэрийн улс биз дээ?

	Жалмаа — Бараг л тийм болж байгаа юм даг аа. Хөөрхий зайлуул Лосол гуай чинь нэг ухаан орж, гэрлэж гэргий авч байгаа хүн гэнэ билээ.

	Лхүндэв — Мөн мөн (Дуугүй болно) За явъя байз.

	Жалмаа — (Гайхан харж байснаа) Та яагаа вэ, яагаад юм ярихаа больчихов?

	Лхүндэв — Зүгээр, зүгээр! Үгүй би юундаа ингэж нэг хоргодоод байна? Ганц шил архинд толгой эргэж байна уу, эсхүл Насандуламынд уу, орон нутагтаа юу, алинд нь вэ? (бодно) Үгүй хүүхээ нэгдлийн амьдрал ер нь сайхан уу?

	Жалмаа — Юу нь? Ямар амьдрал нь?

	Лхүндэв — Ямар байв вэ дээ, жирийн л нэг амьдрал нь.

	Жалмаа —  Муухай уйтгартай, хамгийн муухай.

	Лхүндэв — Яагаад тэр вэ?

	Жалмаа — Дурлалгүй газар хөгжил байдаггүй юм. 

	Лхүндэв — Чи нэгдэлдээ дургүй байгаа юм уу? 

	Жалмаа — Үгүй нэгдэлдээ би ... Та ойлгохгүй байна. Хүн чинь хивдэг мал шиг, өвстэй газар тогтоод л гэдсээ цатгалан байвал болоод өдрийнхөө идсэнийг шөнө нь хивээд л байдаг амьтан биш шүү дээ. Хязгааргүй их хүсэж дурлаж байдаг юм байна.

	Лхүндэв — Тэр тийм ээ, хүүхээ.

	Жалмаа — Тэгээд тэр болгон нь бүтэхгүй бол хаа ч муухай, тэр бурхны орон гэдэг чинь ч муухай болно.

	Лхүндэв — (Толгой, сэгсэрч) Бусад талаараа бол нэгдэл ямар вэ?

	Жалмаа — (санаа алдаж) Бусад талаараа манай нэгдэл сайхан. Ёстой би танд юугаар зүйрлүүлж хэлье дээ байз. Ер нь л дуу шүлэг шиг юм. Хүн гуай та ардын дуу мэдэх үү?

	Лхүндэв — Бага сага даа.

	Жалмаа — Би аймаг дээр болох гэж байгаа бүх аймгийн хэмжээний уран сайхны үзлэгт явуулж өгөөч гэж даргыг гуйсан юм. Тэгээд энэ нэг янзын амьтан явуулж өгмөөр ч юм шиг, үгүй ч юм шиг хачин зан гаргаад байх юм.

	Лхүндэв — Хэн, янзын амьтан гэж?

	Жалмаа — Яагаа вэ, манай дарга гэж нэг дүлий толгойтой юм.

	Лхүндэв — Үгүй хүү минь чи, түрүүхэн магтаад байгаагүй бил үү?

	Жалмаа — Амьдрал гэдэг үргэлж хөгжиж өөрчлөгдөж байдаг юм шүү.

	Лхүндэв — Нээрэн тийм дээ. Миний бодолд ч бас их өөрчлөлт гараад байх шиг байна. Үгүй нээрэн яадаг хэрэг вэ? (Бодно)

	Жалмаа — Явуулж өгдөг бол уу, үгүй бол уу, би ч явбал энэ муусайн золигуудыг бүр гайхаж нүдийг нь орой дээр нь гартал мандаад ирж чадна л даа, нээрэн чадна шүү. Үгүй, ах гуай! Би танаас нэг юм асууя, саяын энэ надтай ирдэг хар хүү байна шүү, энэ ер нь ямар янзын хүн бэ, та надад хэлээд өгөөч.

	Лхүндэв — Их л нүдэнд дулаахан гал цогтой баймаар хүүхэд билээ. Зайлуул яагаад нэг бүтэлгүй хэрэг гаргачихсан юм бол доо. Үгүй энэ хүүхэд хэний хүүхэд вэ?

	Жалмаа — Шинэн гэж явсан хүний хүүхэд дээ.

	Лхүндэв — Аа тийм байх аа, даанч нэг үзсэн хүн шиг харагдаад байсан юм. Талийгаач Шинэн гуайн хүү байж л дээ. Энэ хүү барилддаг болж байна уу?

	Жалмаа — Барилддаг юм.

	Лхүндэв — Эцгийгээ дуурайвал ч мөн сайхан бөх болж таарах юм сан даа.

	Жалмаа — Аа яа яа, гар хуруу нь хүртэл их чадалтай ширүүн шүү. Энд тэндээс бариад авч байгаа нь зүгээр л төмөр шиг, даан ч зориг муутай. Үгүй зориг муутай ч гэж дээ, миний өмнө л тийм байдаг болохоос биш, барилдаж ноцолдохдоо ч шийдэмгий зоригтой шүү. Ах гуай, танд би нэг дуу аяархан дуулаад өгье, хэр зэрэг болж байна, та надад хэлж өгөхгүй юү.

	Лхүндэв — Ямар дуу?

	Жалмаа — Даригангын жаахан шарга гэдэг дуу мэдэх үү?

	Лхүндэв — Мэднэ ээ, үгүй мэднэ ч гэж дээ, би их дуртай.

	Жалмаа — Хэрэв ингэж дуулах юм бол, тэр үзлэгт оролцож чадах уу?

	Лхүндэв — Энэ хуралд саад болно хүү минь, түүнээс ах нь хэлээд өгөх сөн.

	Жалмаа — Саад болохгүй болсон ч яадаг юм бэ, нэгдлийн ерөнхий хорооны гишүүд намайг ингэж дуулдаг юм байна гэж сонсог!

	(Маш сайхан дуулна)

	Лхүндэв — Сайхан дуулж байна, их сайхан дуулж байна.

	Жалмаа — Даанч надад туслаад өгөх хүн олдохгүй юм.

	Лхүндэв — Сайхан дуу сонсоод тэр юм уу, харин дуулмаар санагдах шиг.

	 

	(«Уяхан замбативийн нараа» аяархан дуулна.)

	(Насандулам ирэв)

	Насандулам — 6 цаг болж байдаг, хурал нь тараагүй байна уу?

	Жалмаа — Тараагүй л байна.

	Насандулам — Лхүндэв ээ, чи яваагүй юу, хэнийг хүлээгээ вэ?

	Лхүндэв — Нээрэн явъя байз.

	Жалмаа — Дамба гуайтай уулзах юм бол боллоо. Тарлаа шүү дээ.

	Насандулам — Тэглээ, тэглээ. Өглөө цэвэрлэх гэж байхаар одоо цэвэрлэчихвэл зүгээр юм сан. Бас аргал түлээг нь бэлтгэе.

	Жалмаа — Насандулам гуай би тэнцэх үү, үгүй юү, бушуухан хэл!

	Насандулам — Юунд тэр вэ?

	Жалмаа — Юунд ч тэр, та бушуухан хэл! Би тэнцэх үү үгүй юү?

	Насандулам — Үгүй чи чинь юү гээд байна аа? 

	Лхүндэв — Тэнцэнэ хүү минь, тэнцэнэ.

	Жалмаа — Бэлгэтэй ам хэлсэнд чинь баярлалаа. Ах гуай, ер нь тэнцсэн ч яадаг юм бэ, байсан ч яадаг юм бэ.

	Насандулам — Үгүй энэ гайхал чинь юу гэж галзуураад байна аа?

	Жалмаа — Толгойн эргээ гарч байна, Насандулам гуай! Толгойн эргээ гарч байна. Би нэг хэсэг шал дэмий юманд толгойгоо эргүүлж явж шүү.

	Насандулам — Юунд?

	Жалмаа — Юунд ий? Нэг юманд. Таны толгой ч бас тэгж эргэж явсан байх, одоо ч бас эргэж байх магадгүй.

	Насандулам — Үгүй энэ тосоор гоожмор чинь юу гэж донгосоод байна.

	Жалмаа — Тэгээд л тэр, Насандулам гуай минь тэгээд л тэр.

	Насандулам — Үгүй чи чинь нэгдлийн албан тасалгаа манайх хоёроос ердөө салахгүй юм. Хэдий завдаа тэр муу дүүгийнхээ хоол ундыг хийж өгдөг хүн бэ?

	Жалмаа — Одоо энэ өдрөөс хойш ингэж явахгүй болно. Дүүгийнхээ хоол ундыг уу? Тэрэнд чинь нэг их ажил ордог юм уу даа! Насандулам гуай, харин нэг л юманд их цаг ордог юм байна. Ай даа эмэгтэй хүн бүр ингэж цагаа бардаг бол доо, бүү үзэгд, долоон уулын цаагуур, дов шорооны доогуур...

	 

	Жаахан шаргын шогшоонд нь 

	 

	(Дуулж эхэлтэл Борбанди, түрүүлэн нэгдлийн ерөнхий хорооны гишүүд, Лосол, Эрдэнэ нар гарч ирэв).

	 

	Борбанди — Жалмаа бас л энд байж байна уу?

	Жалмаа — Одоохондоо байж л байна. 

	Борбанди — Чамайг урлагийн үзлэгт явуулна.

	Жалмаа — Мэдлээ.

	Борбанди — Үгүй чи чинь баярлахгүй байх шив дээ. Бид чамайг амжилт олно, заавал олно гэж бодож байна. Саяныхаа дуулсан шиг л дуулах хэрэгтэй. Бид цөмөөрөө чагнасан.

	Эрдэнэ — Нээрэн тэгсэн шүү, бүгдээрээ чамайг магтаад л байна билээ.

	Жалмаа — Баярлах шалтгаан өөр юманд байсан юм шүү, дарга аа! Гэвч би гомдоо ч үгүй байна. Баярлалаа гээд би яах вэ дээ, бархиралтай биш, орилолтой ч биш, чарлалтай ч биш, гомдлоо гээд бас яах вэ дээ, уйлалтай ч биш, унжилтай ч биш.

	Насандулам — Үгүй энийг ээ, юу яриад байгаа юм бэ?

	Борбанди — Тэгэхдээ тэр үзлэг хавар болтол хойшилсон байна. Чамайг хавар заавал явуулна. Одоо харин нэгдлийн Ерөнхий хорооны гишүүдийн санал ёсоор мал дээр гаргана. Чи ер нэгдлийн төв дээр хийсэн ажлаар ч бага, дүүдээ ч нэг олигтой тусалж өгөхгүй, дэмий баахан тэнээд байх шиг байна. Мал дээр гаргаж байгаагийн учир бол ээжид чинь бид хүн нэмж өгнө гэсэн юм. Чи дуртай байгаа биз дээ?

	Дамба — (Эрдэнээг харж) Бас тэнд чинь адууны отор ойрхон.

	Жалмаа — Би дүүгээ яах юм бэ?

	Борбанди — Ерөнхий хорооны гишүүдийн шийдвэрлэсэн нь дүүг чинь Насандулам гуай дээр байлгана. Насандулам гуай чам шиг зараад байхгүй нь лав. Хичээл сургуульдаа ч улам чөлөөтэй болно.

	Жалмаа — Үгүй би гэрээ яах юм бэ?

	Борбанди — Хоёр газар идэж ууж байна гэдэг чинь орж гарахаас нь эхлээд илүү шүү дээ. Хавар болтол гэрээ сайхан эмхлүүлээд нэгдлийн агуулахад хадгалуулчих. Ээж чинь ч энэ шийдвэрийг дуртай зөвшөөрнө гэж бид үзсэн.

	Жалмаа — (Эрдэнэд) Үгүй, үүний хувцас хунарын явж байгааг дээ. Хоёр суга нь задгай шүү, оёулаач!

	Эрдэнэ — (хажуу тийш) Царай өгч эхэлсэн шүү, тэгэхээрээ ингэдэг юм.

	Борбанди — Эрдэнэ ээ! Нөхөр минь, та дахиад нэгдлийн хөрөнгөнд ингэж хандаж болохгүй шүү.

	Лосол — Одоо Жалмаагийн эхэд үнэнээ хэлээд, тэр өвс чинь нэгдлийн өвс биш ээ. Би та нарын сэтгэлийг бодоод нас зүс нь таарсан морь өгөөд нэмэрт нь авчихсан юм гэдэг үнэнийгээ хэлэхгүй юу.

	Борбанди — Тийм, тийм, тэгээд сууриудад өвс тараахаар төлөөд өгчихгүй юу. Уг нь Жалмаагийнхны хариулж байгаа сүрэгт хавар төллөх цаг болохоор тэжээл дутагдаж мэднэ гэж зөв бодсон мөртөө тэр тэжээлийг нийлүүлэх арга хэмжээ авахдаа маш буруу хууль бусаар хулгайн аргаар, хувиа хичээсэн янзаар авсан байна.

	Эрдэнэ — (Толгойгоо маажиж) Би дахиад ийм хэрэг, ганцхан ийм ч биш, бас иймэрхүү явдал гаргавал нэгдлийнхээ энэ олон гишүүдийн өмнө, толгойгоо...(гэснээ Жалмааг хараад ичиж) Үгүй юу гэх юм бэ дээ, намайг яавал яана биз.

	Борбанди — Яаж ч чадна шүү дээ..

	Дамба — Үгүй, чи нэгдлийн бүх ажил цөм төлөвлөгөөтэй, түүнийгээ гишүүн бүр мэдэж байхад. Жалмаагийн ээлжийн суурь заавал өвсөөр дутагдана гэж юундаа айсан юм бэ?

	Эрдэнэ — Үүний ээж нь л, өвсөөр дутагдаж магадгүй гэж очих болгонд үглээд л байхаар нь тэгсэн юм.

	Борбанди — Энэ чинь өнөө л бидний яриад байдаг хувийн өмчийн амиа хичээх үзэл ноёрхож байгаагийн баримт шүү дээ.

	Эрдэнэ — Яах аргагүй үнэн. Дарга аа! Тэгээд би отортоо буцаж очих уу?

	Борбанди — Чи дургүй байна уу?

	Эрдэнэ — Үгүй хаанаас даа, дуртай байлгүй яах вэ.

	Борбанди — Явна аа. Явна. Харин Жалмаа та нартай хамт явна.

	Эрдэнэ — (Жалмаад сэмхэн) Май, алчуураа ав.

	Жалмаа — Чи авч яв л даа.

	Эрдэнэ — Одоо ч бүр эргэж дээ.

	Борбанди — Өөр юмгүй шив дээ, ингээд тарцгаая

	Жалмаа — Эрдэнэ ээ! Чи гэр бараа аялалцаж өгнө шүү.

	Борбанди — Тэгэлгүй яах вэ. Чамайг ээж дээр чинь явуулж байгаа энэ шийдвэрийг Насандулам гуай гаргасан юм. Зөв биз дээ Насандулам гуай!

	Насандулам — Хэлээд яах вэ, төв дээр зүгээр идэж уугаад хэвтэж байхаар эхдээ очиж тусалбал хэчнээн аятай байх вэ дээ.

	Борбанди — За ийм байна, явцгаая даа.

	(Цэмбэл орж ирэв)

	Цэмбэл — Сайн байцгаана уу? Ашгүй эрсэн хүн маань энд байна. Насандулам гуай! Насандулам гуай! та намайг юутай ирсэн гэж бодож байна.

	Насандулам — За саваагүй зан гаргалгүй юу авчирсныгаа өгөөд орхи.

	Цэмбэл — «Нэгдлийн төв дээр сууж байгаа эх Насандуламд» утас

	Насандулам — Аа ашгүй хүү минь утас бичиж. Ойрдоо бүр хэл чимээгүй болчхоод байхаар нь бүр сэтгэл зовоод байсан юм сан. Аа харла аа, өнөө муу нүднийхээ шилийг мартчихаж, алив хүүхээ (Цэмбэлд өгнө).

	Цэмбэл — Хэрэв нууц юм байвал яах юм.

	Насандулам — За аальгүйтэлгүй уншаад орхи!

	Цэмбэл — (Унших нь) Туйлын хайрт ээж минь ээ! Таны тавин насны ойгоор хүү чинь байлцаж чадсангүйд битгий гомдоорой!

	Насандулам — Ээж нь юу гэж гомдох вэ дээ.

	Цэмбэл — (Унших нь) Хайрт халамжит ээж дээ 50 насны ойгоор баяр хүргэе.

	Борбанди — Бид бүгдээрээ, нэгдлээрээ таны 50 насны ойг одоо ингээд тэмдэглэх гэж байгаа шүү дээ.

	Насандулам — Түүнийг мэдсээн.

	Дамба — Уг нь өөрт чинь мэдэгдэлгүй байж байгаад хийе гэсэн юм сан гээд (Лосолыг харав)

	Насандулам — (самбаа олж) Яагаа вэ, энэ утас 

	Дамба — Аа тийм байх.

	Цэмбэл — Би уншиж дуусаагүй байна шүү, та минь ээ. Цаашаа бас баярлууштай мэдээ байх шиг л байна.

	Борбанди — Унш, унш!

	Цэмбэл — (Унших нь) Хайрт ээж ээ! Хүү чинь гэргийтэй болсныгоо танд хэлээгүй байсан юм.

	Насандулам — Хэ, хэлэхгүй яагаа вэ?

	Цэмбэл — (Унших нь) Тэгээд бид хоёр хүүтэй болсон. 4 кило хүү гарсан. Энэ жилийнхээ амралтыг одоо аваад мөд очно.
Ямар азтай хөгшин бэ! 50 насны ойгоор ач хүүгээ үзэх мөн ч сайхан баяр байна даа.

	Насандулам — Охин минь, чи үнэхээр сайхан мэдээ авчирч.

	Цэмбэл — Тийм ээ, би дандаа ийм сайхан мэдээ захидлыг авчрах юм даа. Хүн бүрд ийм баяр дуулгаж байвал хэчнээн сайхан бэ. Гэтэл сая нэг залууд захидлыг нь хүргэж өгсөн чинь аймаг дээр байдаг нэг бүтэлгүй хүүхэн нь, үгүй бүтэлгүй гэнэ шүү, бүтэлгүй болоод л нээрэн тэгж байгаа юм байх даа, хар хүнийгээ гомдоочихсон захидал бичсэн бололтой. Тэгсэн чинь тэр өвчтэй хар хүн нь амиа хорлох гэж маяглаад шүү, хэчнээн инээдэмтэй юм болов оо, бүү үзэгд.

	Эрдэнэ — Ёстой ховч хүнд таарсан ажил.

	Цэмбэл — Тэр хүн зарим талаараа чамтай ч адилхан юм шиг байсан шүү.

	Борбанди — За цаг ч боллоо, тарцгаая даа. Урьдаар Насандулам гуайнхаар очиж 50 насны нь ойг бүгдээрээ тэмдэглэе.

	Жалмаа — Эрдэнэ ээ! Явъя. Үгүй, үүний хувцас хунарын явж байгааг дээ. Хүүхэд шиг дандаа ноцолдож хамаг юмаа урж явна шүү.

	Эрдэнэ — (Хажуу тийшээ) Одоо болох нь энэ дээ. Ингэхээрээ бүр нэг эргэлтгүй болдог юм.

	Цэмбэл — Би ер нь аль нэгэн юмыг тун амархан шийддэг юм шүү. Тэр ч байтугай харахгүй гэсэн зүг рүүгээ харахгүй байж чадна (Явах гэнэ).

	Дамба — За Лхүндэв ээ! Улаан буланд очъё. Би чамд зарим нэг юмыг үнэнээр нь яриагүйн учир нь чамайг ганц нэг өдөр ч болов манай нэгдэл дээр ямаршуу өдөр байдгийг үзэг гэсэн юм.

	Лхүндэв — Чи тун зөв хийж (Бусдад) Байзнаарай! Нөхөд өө! (Тэднийг зогсоож) нэгдлийн Ерөнхий хорооны гишүүд ээ! Би та нараас нэг юм асууя.

	Борбанди — (гайхан) Юу вэ хүн гуай?

	Лхүндэв — Надад энэ нэгдэлд орох санал байвал яах вэ? Авч хэлэлцэж болох уу?

	Борбанди — Бололгүй дээ. (Ерөнхий хорооны гишүүдийг харахад зарим нь түүнд үг шивнэнэ)

	Дамба — Амьдралдаа ер нь дандаа алдаж явсан Лхүндэв одоо л нэг онох нь дээ.

	Лхүндэв — Би гэдэг хүн уулаасаа энэ нутгийн хүн. Энэ бүх хүний ахимаг настнууд нь цөм намайг танина. Би насны залуу, цусны шингэнд замаа алдаж ч явлаа. Олж ч явлаа. Урьд энэ нутаг дээр байгуулагдсан хамтрал гэж байхад түүний эрхийг нь ч барилцаж явлаа. Хөрөнгө малыг нь ч үрэгдүүлж шамшиж явлаа. Тэр үеийн хамтралд одоогийн та нар шиг учир ёс мэдсэн хүн ч байсангүй, эв санаа ч байсангүй. Би ер нь тэр хамтралын хөрөнгө малаас амьдарлага амь зуулгатай болсон юм. Одоо 300 гаруй цэврүү шиг сайхан мал болоод байна. Гон бие, гозон толгой би одоо тэр малаар яах вэ, хэндээ гэж хадгалах вэ, яана гэж өсгөх вэ? Би наашаа ирэхдээ шал өөр бодлого зорилготой ирсэн юм. Тэгээд танай энэ нэгдэл дээр өнгөрүүлсэн энэ нэг өдрийн байдал намайг сэнхрүүллээ. Нэг өдрийн явдал ийм байгаа юм. Нийт өдрийн ажил ямар байдаг бол гэж бодохоос урамтай санагдлаа. Нэгдлийн давуу тал нь ч ойлгогдлоо.

	Борбанди — За та давуу талыг нь юу гэж ойлгов? Хаанаа байна?

	Лхүндэв — Эндээ байна хүүхээ, хаанаа гээч, хүний хийсэн ажлыг зохих ёсоор үнэлдэг, үнэлээд зөвхөн зогсдоггүй сайшаадаг алдаршуулдаг, урмыг нь тэжээж зоригийг нь хөгжөөдөг байна.
Би бүх насаараа хөлсөө асгаруулж малын хойноос дагасан юм. Амьд явна гэдэг чинь ганцхан амиа бодож бор ходоодоо тэжээхийн төлөө юм уу? Үгүй, арай ч биш байх! Нэг нутаг усны ах дүү нар минь ээ! Намайг та бүхэн өөрсдийнхөө ариун хүрээлэнд багтаагаач! Би гэдэг хүн одоо хаачих юм бэ? Миний анхны минь алт шиг амраг Насандулам энд байна. Бас миний төрүүлсэн боловч хаячихсан хүү минь бий. Бас насныхаа эцсийг энд та бүгдийн дунд хамт байж байгаад өнгөрүүлье. Харин тэгэхдээ урьдынхаа тэр бузар явдлыг хэрхэвч давтахгүй гэдгийг ам алдан андгай тангараг болгоё.

	Борбанди — Яах вэ дээ, авч хэлэлцэж болох юм. Та манай зорилтыг зөв ойлгосон байна. Бид хэнийг ч тэр, засаршгүй этгээд гэж үздэггүй юм.

	Лхүндэв — Тийм ээ, хүүхээ. Засаршгүй хүн гэж хаа ч байхгүй. Чи ер нь яасан нүдэнд дулаахан хүүхэд вэ! Чи миний хүүг таних юм байна. Би бас мөд хүүтэйгээ уулзаж танилцан баярлах завшаан ирэх нь. Бас ачаа үзэх нь. Энэ нэг өдрийн явдал яасан сонин бэ? Үгүй та минь ээ! Танай нэгдэлд зохиолч хүн бий юу? Энэ нэг өдрийн явдлаас «Нэг өдөр» гэдэг нэртэй зохиолыг миний бүх амьдралтай бичиж үзүүлбэл дээ, ямар сонин жүжиг болох бол!

	Цэмбэл — Түүнд чинь шуудан хүргэгч байхгүй бол тусгүй дээ.

	Жалмаа — Эрдэнэ бас нэг хүн, би бас нэг хүн. Ийм дөрвөн хүний хооронд болж байсан явдал орвол бүр инээдэмтэй болно доо.

	Цэмбэл — Тэгэхдээ, бидний энд байгаа зарим эмэгтэй шиг, эмэгтэй хүнийг оруулахгүй юм шүү. Эмэгтэй хүнд үнэхээр зовлонтой, гэвч хүн дурлал хүчтэй гээд л сэтгэл санаагаа зөнд нь тавьчхаад байх юм бол юу болох вэ? Аа та минь, дурлал эмзэг боловч түүнийг сэтгэлээрээ хатуу барьж тэвчиж чаддаг байх хэрэгтэй. Ийм цагт ганцхан шийдвэртэй хатуу сэтгэл л тус болдог юм байна шүү.
Энэ бол монгол эмэгтэйчүүдийн хамгийн баатарлаг явдал, сэтгэл санааны дээд зэргийн чанар мөн. Манай эмэгтэйчүүд үүндээ бахархдаг байх хэрэгтэй. Нэг өдөр гэнэ ээ?
Нээрэн энэ нэг өдрийн явдал тун сайн явдал боллоо шүү.

	Борбанди — Хүний бүтээлч амьдралын нэг өдөр өнгөрлөө. Энэ өдрийг юу хийж, яаж өнгөрөөсөн билээ гэдэг өөрийн дүгнэлттэй байх хэрэгтэй юм шиг над санагддаг юм. Нэг өдөр нийлсээр байгаад нэг хэсэг өдөр болоод явчихна. Тэгэхэд хүний амьдрал орчин ахуйд их өөрчлөлт гарчихсан байдаг. Хүн үүнийгээ барагтай бол ажиж мэддэггүй. Манай нэгдлийн амьдрал ч байгаа юм (Үзэгчдэд).
Эрхэм нөхөд өө! Манай нэгдлүүдээр ирж байгаарай! Айлчилж байгаарай! Өдрөөс өдөрт өсөж байгаа юм. Жилээс жилд хөгжиж л байгаа юм. Энд ийм нэг өдөр боллоо. Манайхаар ирж байгаарай! Айлчилж байгаарай!
Бидний ажил агуу их ирээдүйтэй юм шүү. Баяртай! 

	 

	(Бүгд ёсолно).

	 

	Төгсөв.

	 

	Х ө ш и г

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

